
Die Yen Baibol na Ta Kpahen Emekashe?

Ukeri 5 2017


© 2017 Watch Tower Bible and Tract Society of Pennsylvania






A shẹ ọbe nana-a, ọyen ẹbẹre-ọvo rẹ owian rẹ uyono ri Baibol rẹ akpọeje, re ruẹ womarẹ itetoro ro wonhwo.

Wọ da guọnọ ru itetoro, biko kpo www.jw.org/urh.

Jokpanẹ ke djerephia, asan ri nẹ Baibol rhe eje ra vwọba ta ota, Baibol Ọfuanfon Na ọyen i nurhe, ẹkẹvuọvo, e si ibieta na nene obo re siẹ eta rẹ urhobo asaọkiephana. Wọ da rha mrẹ NW, gba riẹn nẹ New World Translation of the Holy Scriptures, 2013 Edition, ọyen o nurhe.

IMAGAZINI NANA, re se Uwevwin Orhẹrẹ na, titi Jihova Ọghẹnẹ, rọ dia Osun rẹ odjuvwu vẹ akpọ. O bru ihwo uche womarẹ iyẹnrẹn esiri rẹ Uvie rẹ Ọghẹnẹ ro che si imwemwu eje no kẹrẹkpẹ, o mi rhe ru akpọ na phiyọ iparadaisi. O jiro nẹ e vwo esegbuyota kpahen Jesu Kristi, ro ghwuru rere avwanre se vwo vwo arhọ rẹ bẹdẹ, ro ji suẹn asaọkiephana kerẹ Ovie rẹ Uvie Ọghẹnẹ. Rhavwẹn 1879, ọyen a vwọ teyen imagazini nana cha re, o titi usuon rẹ akpọ nana-a. E mu eta rehẹ evun rọyen ejobi kpahen Baibol na.








Iyovwinreta


UYOVWINROTA RẸ ỌBE NA

DIE YEN BAIBOL NA TA KPAHEN EMEKASHE?

 3  Emekashe Sa Vwẹ Ukẹcha kẹ Wẹ?

 4  Uyota ro Shekpahen Emekashe

 5  Wo Vwo Amakashe rọ Chochọn Wẹn?

 6  Emekashe Umwemwu Herọ?

 7  Idjerhe rẹ Emekashe Sa Vwọ Chọn Wẹ Uko

IYOVWINRETA EFA

 9  WỌ RIẸNRE JOVWO?

10  BAIBOL NA WENE OHWO
Mi Vwo Imuẹro nẹ Ọghẹnẹ Herọ-ọ

12  VWẸROKERE ESEGBUYOTA RAYEN | SERA
Ọghẹnẹ Se Re “Oni rẹ Ivie”

16  DIE YEN BAIBOL NA TARE?






Ọtonphiyọ




DIE WO RORORI?


Emekashe herọ? Baibol na da ta:

“Bruphihọ kẹ Ọrovwohwo, E ovwan emekashe rọye, ovwan egba rọye ri ruẹ obo rẹ ota rọye tare, ri nyo urhuru rẹ ota rọye!”​—Une Rẹ Ejiro 103:20.

Uwevwin Orhẹrẹ nana djekpahen oborẹ Baibol na ta kpahen emekashe vẹ oborẹ ayen djobọte akpeyeren avwanre enẹna.

Emekashe Sa Vwẹ Ukẹcha kẹ Wẹ?





Oghẹruvo rẹ Sunday ọvo, Kenneth vẹ Filomena re dia Curaçao da ra mrẹ aye gbe ọshare ọvo rẹ ayen yono Baibol na.

“Ọke rẹ avwanre vwo te etiyin, a kanre ẹchẹ na, imoto rayen hẹ etiyi-in, ẹkẹvuọvo ẹwẹn mẹ da vuẹ vwẹ nẹ mi se ifonu rẹ aye na.” Ọtiọyen Kenneth tare.

Aye na da kpahenphiyọ use na, ọ da tanẹ ọshare rọyen kpo iruo re. Ẹkẹvuọvo, ọ ghwa vwọ riẹn nẹ Kenneth vẹ Filomena hẹ anurhoro, o de rhi rhie ẹchẹ kẹ ayen.

Ayen niroso nẹ aye na viẹ jovwo. Ọke rẹ Kenneth vwọ nẹrhovwo rẹ ayen cha vwọ ton uyono na phiyọ, aye na da rhoma mu oviẹ phiyọ. Ọtiọyena, Kenneth vẹ Filomena da nọ obo re phia.

Aye na da tanẹ, ọ choma ro vwo hwe oma rọyen oghẹruvo yena, ọke ro vwo si ileta phiyotọ hẹrhẹ ọshare rọyen yen ifonu rọyen vwo hworo. Aye na vuẹ ayen nẹ ọyen rioja rẹ ofudjevwe, ọtiọyena ayen da reyọ ẹkpo rẹ Baibol evo vwo bru aye na uche. Uchebro yena sivwin arhọ rẹ aye na.

Kenneth da ta: “Avwanre kpẹvwẹ Jihova rọ vwọ nẹrhẹ avwanre vwẹ ukẹcha vwọ kẹ aye nana rẹ ofudjeri na, ọ sa dianẹ amakashe yẹrẹ ẹwẹn ọfuanfon Rọyen ọyen ọ reyọ vwo mu avwanre vwo se aye na!”*

Oborẹ Kenneth vẹ Filomena tare nẹ Ọghẹnẹ yen chọn ayen uko womarẹ amakashe yẹrẹ ẹwẹn ọfuanfon Rọyen na gbare? Gbanẹ use na obo re ghwa phia kpegrede?

Avwanre ghwa riẹ-ẹn. Ẹkẹvuọvo, avwanre riẹnre nẹ Ọghẹnẹ womarẹ emekashe na vwẹ ukẹcha kẹ ihwo re guọnọ yono kpahọn. Kerẹ udje, Baibol na vuẹ avwanre nẹ Ọghẹnẹ reyọ amakashe vwo sun Filip bru ohwo rode rẹ Etiopia ọvo rọ guọnọ ukẹcha ro vwo vwo ẹruọ rẹ Ota rẹ Ọghẹnẹ.​—Iruo Rẹ Iyinkọn Na 8:26-31.

Ẹga sansan yono ihwo kpahen ihwo rẹ ẹwẹn ri vwo ẹgba mamọ, ayen dje nẹ evo usun rẹ ihwo rẹ ẹwẹn nana ru erhuvwu, ayen ru ọhọre rẹ Ọghẹnẹ yẹrẹ chochọn rẹ ohwo ọvuọvo. Ihwo buebun vwo imuẹro nẹ emekashe yerẹn, nẹ emekashe nana sa vwẹ ukẹcha kẹ ayen. Ẹkẹvuọvo, buebun rẹ ihwo vwo esegbuyota kpahen emekashe kakaka-a.

Emekashe ghini yerẹn? Ọ da dia ọtiọyen, tivọ ayen nurhe? Die yen uyota ro shekpahen emekashe? Ayen sa vwẹ ukẹcha kẹ wẹ? E jẹ avwanre roro kpahen erọnvwọn ri djerephia nẹ ayen yerẹn.







^ e?ko. 8 Jihova yen odẹ rẹ Ọghẹnẹ kirobo ra mrẹrẹ vwẹ Baibol na.​—Une Rẹ Ejiro 83:18.

Uyota ro Shekpahen Emekashe


Wọ guọnọ riẹn uyota ro shekpahen emekashe na? Amono yen emekashe na, tivọ ayen nurhe, die yen ayen ruẹ? Baibol na yen sa kpahenphiyọ enọ nana. (2 Timoti 3:16) Die yen Baibol na tare?






	  Kirobo rẹ Ọghẹnẹ dia Ohwo rẹ Ẹwẹn na, ọtiọyen emekashe na je hepha, ayen ihwo ri jẹ “uvwo vẹ ibeku” evwo. Emekashe ri fuevun dia obodjuvwu, ayen ji mudia obaro rẹ Ọghẹnẹ.​—Luk 24:39; Matiu 18:10; Jọn 4:24.



	  O vwo ọke evo rẹ emekashe vwo wene oma kpo ihworakpọ rere ayen se vwo ru iruo rẹ Ọghẹnẹ vwọ kẹ ayen vwẹ otọrakpọ, ayen vwo ruiruo na nu, kẹ ayen rhoma wene oma.​—Iguẹdjọ 6:11-23; 13:15-20.



	  Dede nẹ Baibol na dje ayen kerẹ eshare, eshare yen ayen je hepha ọke rẹ ayen vwo wene oma phiyọ ihworakpọ, o vwo ọke vuọvo a vwọ fẹnẹ ayen phiyọ emekashe rẹ eya yẹrẹ eshare-e. Ayen rọvwọ-ọn, ayen ji vwiẹ-ẹ. Kpobarophiyọ, emekashe na ka dia otọrakpọ kerẹ emọ yẹrẹ imiragua tavwen ayen ki kpo odjuvwu-u. Jihova yen ma ayen, kọyensorọ Baibol na vwo se ayen “emọ rẹ Ọghẹnẹ.”​—Job 1:6; Une Rẹ Ejiro 148:2, 5.



	  Baibol na ta ota kpahen “ẹrenvwe rẹ ohwo rẹ akpọ kugbe ọ rẹ emakashe,” ro djerephia nẹ emekashe na vwo ejajẹ rẹ ayen jẹ. Dede nẹ Ọghẹnẹ ta ota kẹ ihworakpọ womarẹ emekashe na vwẹ ọke ọvo rọ wanre, jẹ ọ vuẹ avwanre nẹ a vwẹ ẹga kẹ ayen yẹrẹ nẹrhovwo rhe aye-en.​—1 Kọrẹnt 13:1; Ẹvwọphia 22:8, 9.



	  Uriori ihwe vware uriori ihwe rẹ emekashe yen herọ, ọkiọvo ayen bun te oduima buebun.​—Daniẹl 7:10; Ẹvwọphia 5:11.



	  Emekashe na “egba,” ayen vwo ẹgba vẹ aghwanre nọ ihworakpọ shesheri. Oyan rayen je kpata nọ ọ rẹ ihworakpọ dibidibi.​—Une Rẹ Ejiro 103:20; Daniẹl 9:20-23.



	  Dede nẹ ayen vwo ẹgba vẹ aghwanre mamọ, ẹgba vẹ aghwanre rayen basan. O vwo erọnvwọn evo ayen riẹnre-e.​—Matiu 24:36; 1 Pita 1:12.



	  Emekashe na vwo iruemu, oka rẹ iwan ri rhe Ọghẹnẹ kugbe egbomọphẹ. Ọtiọyena, kerẹ ihworakpọ, ayen sa jẹ ojẹ rẹ ayen vwo ru erhuvwu yẹrẹ umiovwo. Jẹ ọ da ohwo mamọ nẹ emekashe evo jẹ ojẹ rẹ ayen vwo gbevwọso Ọghẹnẹ.​—Jude 6.











Mavọ Yen A Rhuẹrẹ Emekashe Rẹ Ọghẹnẹ Phiyọ Wan?


Onotu rẹ emekashe. Maekẹl yen onotu rẹ emekashe na, ọyen me vwo ẹgba vẹ ọgangan vwẹ usun rẹ emekashe na ejobi. Baibol na djere phephẹn nẹ Maekẹl ọyen odẹ ọfa re vwo se Jesu Kristi.​—1 Tẹsalonaika 4:16; Jude 9.

Seraf. Ẹdia rẹ Seraf kpenu mamọ vwẹ usun rẹ emekashe na, ayen yen mudia riariẹ ekete rẹ Ọghẹnẹ.​—Aizaya 6:1-3.

Chẹrubim. Ẹdia rẹ Cherubim ji kpenu, ayen re vwẹrote iruo rẹ oghẹresan rẹ Ọghẹnẹ ro me vwo ẹgba na. Ọke buebun yen a vwọ ta ota kpahen ayen ọke rẹ ayen vwo ruiruo rẹ Ọghẹnẹ vwọ kẹ ayen.​—Jẹnẹsis 3:24; Izikiẹl 9:3; 11:22.

Emekashe uriorin buebun efa. Enana je ga Ọromekpenu na, o ji jẹ ayen uwevwin rere ayen re ru ọhọre rọyen.*​—Hibru 1:7, 14.

^ e?ko. 17 Wọ da guọnọ evuẹ efa kpahen emekasha na, ni uyovwinrota 10 rẹ ọbe nana, Die Yen Baibol na Se Yono Avwanre?, eriyin ji te Eta rẹ Odjefiotọ 23 “Maekẹl Onotu Rẹ Emekashe Na” rẹ Iseri rẹ Jihova teyenre. Wọ je sa mrẹ vwẹ www.jw.org.

Wo Vwo Amakashe rọ Chochọn Wẹn?





Baibol na vwẹ ọke vuọvo vwọ tanẹ avwanre ohwo ọvuọvo vwo amakashe rọ chochọn rọye-en. Vwọrẹ uyota, Jesu ghene tanẹ “Wọ jẹ ọvo rẹ imitete na fia-a [Idibo rẹ Jesu], fikiridie emakashe rẹ emọ na i mudia vwẹ obaro rẹ Ọghẹnẹ Ọsẹ rẹ avwanre rọ hẹ obo odjuvwu.” (Matiu 18:10) Ọ dia Jesu mudiaphiyọ nẹ avwanre ohwo ọvuọvo vwo amakashe romobọ rọ chochọn rẹ avwanre-e, oborẹ Jesu ta na kẹ ọna, emekashe na davwerhọn rẹ kohwo kohwo rọ dia odibo rọyen. Ọtiọyena, egọghẹnẹ rẹ uyota rha vwẹ arogba vwo phi arhọ rayen phiyọ ẹdia rẹ imuoshọ vẹ ẹwẹn nẹ emekashe rẹ Ọghẹnẹ cha chochọn raye-en.

Kẹ ọyena mudiaphiyọ nẹ emekashe na rha vwẹ ukẹcha kẹ ihworakpọ-ọ? Ẹjo. (Une Rẹ Ejiro 91:11) Ihwo evo vwo imuẹro kokoroko nẹ Ọghẹnẹ reyọ amakashe vwọ chochọn rayen, je chọ ayen uko re. Kenneth re djunute vwẹ uyovwinrota rẹsosuọ na ọyen ọvo usun rẹ ihwo ri vwo imuẹro tiọyena. Obo ro vwo imuẹro kpahen na sa dia uyota. Ọke buebun yen Iseri rẹ Jihova vwọ mrẹ ukẹcha rẹ emekashe na vwẹ iruo rẹ aghwoghwo rẹ ayen ruẹ. Jẹ ọ vwọ dianẹ a mrẹ emekashe na-a, a gbe sa riẹn oborẹ Ọghẹnẹ reyọ ayen vwọ vwẹ ukẹcha kẹ avwanre ohwo ọvuọvo te vwẹ ẹdia sansa-an. Ẹkẹvuọvo, avwanre ru chọ siẹrẹ a da kpẹvwẹ Ọromevwẹgba na fikirẹ ukẹcha rọ vwọ kẹ avwanre-e.​—Kọlose 3:15; Jems 1:17, 18.

Emekashe Umwemwu Herọ?





E, emekashe umwemwu herọ. Tivọ yen ayen nurhe? Karophiyọ nẹ Ọghẹnẹ ma emekashe na, ọ da je kẹ ayen okẹ rẹ ọmuvwiẹ. Ọmọke krẹn a ghwa vwọ ma Adam vẹ Ivi nu, ọvo vwẹ usun rẹ emekashe na da vwẹ ọmuvwiẹ rọyen vwo ru umiovwo, rọ vwọ nẹrhẹ ihwo ru umwemwu vwẹ otọrakpọ. Amakashe na da nẹrhẹ Adam vẹ Ivi ru umwemwu vwọso Ọghẹnẹ. (Jẹnẹsis 3:1-7; Ẹvwọphia 12:9) Baibol na se odẹ rẹ amakashe na yẹrẹ ẹdia rọ hepha vwẹ odjuvwu jovwo tavwen o ki ru umwemwu-u. Ẹkẹvuọvo ro vwo ru umwemwu nu, Baibol na de se nẹ Eshu, ro mudiaphiyọ “Ọrọvwọsua,” kugbe Idẹbono ro mudiaphiyọ “Ọromiovwohwo.”​—Matiu 4:8-11.

Ọ da ohwo mamọ nẹ ẹvwọsua na vwoba vwẹ etiyi-in. Vwẹ ọke rẹ Noa, emekashe evo rẹ Baibol na se uchunu raye-en da “yan jẹ ẹdia rayen vwo” vwẹ orua rẹ Ọghẹnẹ vwẹ odjuvwu. Ayen da rhe otorakpọ na, ayen de hirhomaphiyọ ihworakpọ rere ayen se vwo gbe ọfanrhiẹn, ọnana fẹnẹ oboresorọ Ọghẹnẹ vwọ ma ayen.​—Jude 6; Jẹnẹsis 6:1-4; 1 Pita 3:19, 20.

Die yen phia kẹ emekashe umwemwu yena? Ọke rẹ Ọghẹnẹ vwọ vwẹ oghwe rode vwọ ghwọrọ akpọ na, ayen da rhoma hirhomaphiyọ emekashe, ayen de rhivwin kpo odjuvwu. Ẹkẹvuọvo, Ọghẹnẹ rhọvwen kẹ ayen nẹ ayen rhoma reyọ “ẹdia rayen” rẹ ayen hepha jovwo-o. Ukperẹ ọtiọyen, ọ da vwẹ ọjọnrọn kanre ayen mu phiyọ “ebri ri bẹdẹ” ra riẹn phiyọ Tartarus. (Jude 6; 2 Pita 2:4) Emekashe umwemwu nana vwẹ uphẹn kẹ Eshu rọ dia “onotu” rẹ emekashe umwemwu na, rọ je “vwẹ oma nẹ kerẹ amakashe rẹ urhukpe” na nẹ o sun ayen.​—Matiu 12:24; 2 Kọrẹnt 11:14.

Baibol na yonori nẹ a vwẹ Jesu vwo mu Ovie rẹ Uvie rẹ Ọghẹnẹ, rọ dia igọmẹti rọhẹ odjuvwu vwẹ ukpe rẹ 1914.* A ghwa vwọ vwẹ Jesu mu Ovie nu, ọ da djẹ Eshu vẹ emekashe rọyen rhe otọrakpọ na, ayen rhe che se rhivwin kpo odjuvwu ọfa-a. Umiovwo kugbe ọfanrhiẹn rọ vọn akpọ na nonẹna ghwe djephia nẹ ophu mu eshu vẹ emekashe rọyen, kọyensorọ ayen vwọ nẹrhẹ ihwo ruẹ umiovwo.​—Ẹvwọphia 12:9-12.

Ẹkẹvuọvo, ọfanrhiẹn vẹ ozighi re rhoma ganphiyọ na, ọyen odjephia nẹ chekemerha, Ọghẹnẹ ko che si umiovwo no. O rhe che kri-i, a cha ghwọrọ emekashe umwemwu na. Ọke rẹ Uvie rẹ Ọghẹnẹ de sun akpọ rẹ iparadaisi vwẹ ikpe 1,000 nu, ka cha vwẹ uphẹn rọ koba vwọ kẹ emekashe umwemwu na vwẹ ọmọke rere ayen davwen ihworakpọ ni. Ọyena da wan nu, ka ghwọrọ ayen kufia bẹdẹ.​—Matiu 25:41; Ẹvwọphia 20:1-3, 7-10.







^ e?ko. 6 Wọ da guọnọ evuẹ efa kpahen Uvie rẹ Ọghẹnẹ, ni uyovwinrota 8 rẹ ọbe nana, Die Yen Baibol na Se Yono Avwanre?, rẹ Iseri rẹ Jihova teyenre. Wọ je sa mrẹ vwẹ www.jw.org/urh.

Idjerhe rẹ Emekashe Sa Vwọ Chọn Wẹ Uko


Emekashe re fuevun vwo ọdavwe kpahen ihworakpọ, ayen nabọ vwobọ vwẹ eruo rẹ ọhọre rẹ Jihova. Ọke rẹ Ọghẹnẹ vwọ ma akpọ na, emekashe na so une kugbe, ayen de kperi vẹ “aghọghọ.” (Job 38:4, 7) Ọkieje yen emekashe vwo vwo owenvwe rẹ ayen vwọ “mrẹ” eta rẹ aroẹmrẹ ri shekpahen obo re cha phia vwẹ obaro rẹ akpọ na.​—1 Pita 1:11, 12.






Baibol na djerephia nẹ rere ọhọre rẹ Ọghẹnẹ vwo rugba, emekashe vwẹ ukẹcha kẹ egọghẹnẹ rẹ uyota vwẹ ọke evo re wanre. (Une Rẹ Ejiro 34:7) Kerẹ udje:

	  Ọke rẹ Jihova vwọ ghwọrọ Sodọm vẹ Gomora fikirẹ umwemwu rayen, emekashe vwẹ ukẹcha kẹ Lọt rọ dia ọvwata vẹ orua rọyen vwọ djẹ vrabọ.​—Jẹnẹsis 19:1, 15-26.



	  Ọke re vwo brorhiẹn hwe ighene rẹ Hibru erha nẹ e do ayen phiyọ erhanre vwẹ Babilọn ọke awanre, Ọghẹnẹ de “ji amakashe rhe rhi sivwi idibo rọye.”​—Daniẹl 3:19-28.



	  Ọke rẹ Daniẹl vwọ dia unu rẹ ikpohrokpo ason hrọke nu, ọ da ta nẹ, “Ọghẹnẹ mẹ ji amakashe rọye rhi rhurhu inu rẹ ikpohrokpo na.”​—Daniẹl 6:16, 22.







[image: Amakashe sivwin Daniẹl vwẹ unu rẹ ikpohrokpo]
Nẹ awanre rhe yen emekashe reyọ ukẹcha kẹ ihwo re fuevun










EMEKASHE VWẸ UKẸCHA KẸ UKOKO RẸ INENIKRISTI RẸ ẸGBUKPE UJORIN RẸSOSUỌ


Vwẹ ọke evo, Ọghẹnẹ ji emekashe rọyen rhe vwẹ ukẹcha kẹ ukoko rẹ Inenikristi rẹ ẹgbukpe ujorin rẹsosuọ vwẹ iruo rayen rere ọhọre rọyen se vwo rugba. Kerẹ udje:

	  Amakashe ọvo rhie ẹchẹ rẹ uwodi re mu iyinkọn na phiyọ, ọ da vuẹ ayen nẹ ayen re ghwoghwo vwẹ uwevwin rẹ ẹga na.​—Iruo Rẹ Iyinkọn Na 5:17-21.



	  Amakashe ọvo vuẹ Filip nẹ o kpo idjerhe rẹ aton ro nẹ Jerusalẹm kpo Gaza re ghwoghwota kẹ ohwo rẹ Etiopia ro kpo ẹga vwẹ Jerusalẹm jovwo.​—Iruo Rẹ Iyinkọn Na 8:26-33.



	  Ọke rẹ Ọghẹnẹ vwọ rhọnvwe kẹ otu rẹ igiye nẹ ayen sa dia Inenikristi, amakashe ọvo da vwomaphia kẹ onotu rẹ isodje rẹ Rom re se Kọniliọs vwevunrẹ emramrẹ, ọ da vuẹ nẹ o durhie ọyinkọn Pita rhe uwevwin rọyen.​—Iruo Rẹ Iyinkọn Na 10:3-5.



	  Ọke re vwo mu ọyinkọn Pita phiyọ uwodi, amakashe ọvo vwomaphia kẹ, ọ da reyọ vwo nẹ uwodi na.​—Iruo Rẹ Iyinkọn Na 12:1-11.










IDJERHE RẸ EMEKASHE SA VWỌ CHỌN WẸ UKO


A mrẹ emu vuọvo ro djerephia nonẹna nẹ Ọghẹnẹ je reyọ emekashe vwọ vwẹ ukẹcha kẹ ihwo vwẹ idjerhe rẹ igbevwunu kirobo re djisẹ rọyen vwẹ Baibol na-a. Ẹkẹvuọvo vwọ kpahen ọke rẹ avwanre na, Jesu da ta: “Ka cha ta ota rẹ iyẹnrẹ esiri na wan akpọ na ejobi, rere ọ vwọ dia iseri kẹ ẹgborho na ejobi: tavwe rẹ oba na ki rhi te.” (Matiu 24:14) Wọ riẹnre nẹ emekashe na yen vwẹ odjekẹ vwọ kẹ idibo rẹ Kristi vwevunrẹ iruo nana?



[image: Ihwo re yan vwẹ asan re mu imikpekpa rẹ ẹbe phiyọ]
Emekashe na vwẹ ukẹcha phia vwẹ aghwoghwo rẹ iyẹnrẹn esiri na vwẹ akpọ na ejobi





Ọbe rẹ Ẹvwọphia djerephia nẹ emekashe na cha nabọ vwẹ ukẹcha kẹ ihwo vwo yono uyota ro shekpahen Jihova Ọghẹnẹ kugbe ọhọre rọyen vwọ kẹ ihworakpọ. Ọyinkọn Jọn de si: “Me da mrẹ amakashe ọfa rọ rhan vwẹ uherevie rẹ odjuvwu, ọ vẹ iyẹnrẹ esiri ri bẹdẹ na ro ghwoghwo kẹ ayen otu re dia akpọ na, kẹgborho kẹgborho kugbe orua korua kugbe ephẹrẹ kephẹrẹ kugbe ohwo kohwo; ọ da van gangan ta, Djẹ oshọ rẹ Ọghẹnẹ re a vwẹ urinrin kẹ kidie ọke rẹ ẹdjọeguo rọye tere; gọ ohwo ro ma odjuvwu vẹ akpọ, abadi na kugbe igbugbu rẹ ame na.” (Ẹvwọphia 14:6, 7) Ikuegbe rẹ oborerhiẹromrẹ nonẹna ghwe djephia nẹ emekashe na ghene vwẹ ukẹcha phia vwẹ iruo rẹ aghwoghwo rẹ Uvie na re ruẹ vwẹ akpọeje. Vwọrẹ uyota, “aghọghọ herọ vwẹ obaro rẹ emakashe rẹ Ọghẹnẹ vwẹ enu rẹ oruimwemwu ọvo ro kurhẹriẹ.”​—Luk 15:10.

Die yen cha phia siẹrẹ e de ruiruo rẹ aghwoghwo na re nu? Emekashe re dia “otuofovwi rẹ odjuvwu” ki che bicha Jesu Kristi rọ dia Ovie rẹ Ivie vwo phi “ofovwi rẹ ẹdẹ rode rẹ Ọghẹnẹ Ọrovwoẹgba na” vwẹ Amagidọn. (Ẹvwọphia 16:14-16; 19:14-16) Ọke rẹ Ọrovwori Jesu da cha “vwẹ ayen otu . . . ri jẹ ọghọ emuo kẹ iyẹnrẹ esiri rẹ Ọrovwavwanre” na vwo guẹdjọ, emekashe na yen ọ cha vwọ ghwọrọ ihwo ọtiọyena.​—2 Tẹsalonaika 1:7, 8.

Ọtiọyena, vwo imuẹro nẹ emekashe na vwo ọdavwẹ wẹn. Ayen vwo ọdavwẹ okokodo kpahen akpeyeren rẹ ihwo ri vwo owenvwe rẹ ayen vwọ ga Ọghẹnẹ, Jihova reyọ ayen vwọ kpuriẹn phiyọ, je chochọn rẹ idibo rọyen vwẹ otọrakpọ na abọ buebun re.​—Hibru 1:14.

Ọtiọyena, avwanre ohwo ọvuọvo vwo orhiẹn ọghanghanre re che bru. Avwanre cha kerhọ, ji ru nene iyẹnrẹn esiri re ghwoghwo vwẹ akpọeje nonẹna? Oma cha vwerhen Iseri rẹ Jihova rehẹ ekogho wẹn ayen vwọ vwẹ ukẹcha kẹ wẹ vwọ mrẹ erere vwo nẹ ukẹcha rẹ emekashe rẹ Ọghẹnẹ vwọ phia.







Wọ da guọnọ evuẹ efa kpahen oborẹ Baibol na ta kpahen emekashe re fuevun vẹ i ri jẹ evun ẹfuọn, ni uyovwinrota 10 rẹ ọbe nana, Die Yen Baibol na Se Yono Avwanre?, rẹ Iseri rẹ Jihova teyenre. Wọ cha mrẹ ọbe na vwẹ www.jw.org/urh.




Wọ Riẹnre Jovwo?




Jesu Vwẹ Itẹ rẹ “Eranko” na Vwọ Harhen Ekan?




[image: Oma rẹ omotete ro mu ọmọ rẹ eranko, oma na ọ rẹ ihwo rẹ Grik yẹrẹ Rom]
Oma rẹ omotete ro mu ọmọ rẹ eranko, oma na ọ rẹ ihwo rẹ Grik yẹrẹ Rom (Ẹgbukpe ujorin rẹsosuọ tavwen a ke mrẹ ọke rẹ Inenikrist rhe te ẹgbukpe ujorin rivẹ rẹ ọke rẹ Inenikrist)





O vwo ọkiọvo rẹ Jesu vwọ shariẹ ro ubrotọ rẹ Rom re se Siria, aye ọvo rẹ ohwo rẹ Grik de bru Jesu rhe vwọ kẹ ukẹcha. Vwevunrẹ ẹkpahọnphiyọ rẹ Jesu vwọ kẹ, a mrẹ itẹ ro djerephia nẹ Jesu vwẹ ihwo re dia ihwo rẹ Ju-u vwo dje “eranko.” Vwẹ Urhi rẹ Mosis, eranko ọyen ọvo usun rẹ eranvwe re fonro-on. (Livitikọs 11:27) Kẹ Jesu vwẹ itẹ nana vwọ hanrhe aye na vẹ ihwo re dia ihwo rẹ Ju-u?

Ẹjo, kakaka. Kirobo rẹ Jesu vuẹ idibo rọyen, ọdavwẹ rọyen vwẹ ọke yena ọyen rọ vwọ vwẹ ukẹcha kẹ ihwo rẹ Ju. Ọtiọyena, rere ẹkpo na vwọ vwomaphia, ọ da vuẹ aye rẹ ohwo rẹ Grik na: “O fori ra vwẹ emu rẹ emọ na kẹ eranko-o.” (Matiu 15:21-26; Mak 7:26) Vwọ kẹ ihwo rẹ Grik vẹ Rom, eranko ọyen eranvwe re nene heha, re vwo ẹguọnọ kpahen, ro ji nene ọ ro vworo dia uwevwin. Ọtiọyena, ota na “eranko” sa vwẹ uhoho rẹ ẹguọnọ vwọphia. Aye rẹ Grik na da kpahen kẹ Jesu: “Eriyin Ọrovwohwo, ẹkẹvuọvo eranko re hẹ otọ rẹ imẹjẹ ọ je re ivwuvwu rẹ emu rẹ emọ na.” Jesu jiri aye na fikirẹ esegbuyota rọyen, o de sivwin ọmọtẹ rọyen.​—Matiu 15:27, 28.






Uvi rẹ uchebro yen ọyinkọn Pọl vwọphia ọke rọ vwọ tanẹ ayen mudia emerha vwẹ oyan rẹ abadi rayen?




[image: Ifoto rẹ okuna rode re vwo mu oghwa]
Ifoto rẹ okuna rode re vwo mu oghwa (ẹgbukpe ujorin rẹsosuọ)





Odju na kpokpo okuna ro mu Pọl kpo Itali. Ọke rẹ ayen vwọ domaji emerha, Pọl da vwẹ uchebro phia nẹ ayen kpare oyan na kpo ọke ọfa. (Iruo Rẹ Iyinkọn Na 27:9-12) Diesorọ ọ vwọ vwẹ uchebro na phia?

Ihwo ri biẹ okọ vwẹ ọke rẹ awanre riẹnre nẹ e vwo bi okọ vwẹ abadi rẹ Mediterranean vwẹ ọke rẹ ohwahwa vọnre vẹ imuoshọ. A tare nẹ vwẹ uvwre rẹ uherevie rẹ November fiẹ uherevie rẹ March, ofori e vwo bi okuna vwẹ abadi na-a. Jẹ oyan rẹ abadi rẹ Pọl ta ota kpahen na shephiyọ omarẹ September yẹrẹ October. Vwevunrẹ ọbe rọyen Epitome of Military Science, ohwo rẹ Rom ọvo re se Vegetius (rọ dia osiọbe rọ diarọ vwẹ ẹgbukpe ujorin ẹne rẹ ọke avwanre na) da ta kpahen okuna re biẹ vwẹ abadi yena: “Emeranvwe evo nabọ shephiyọ, e vwo ẹwẹn ivivẹ kpahen efa, i ri chekọ shephiyọ-ọ.” Vegetius tare nẹ o shephiyọ e vwo bi okuna vwo nẹ May 27 fiẹ September 14, ẹkẹvuọvo aruọke ivẹ re vwo ẹwẹn ivivẹ kpahan yẹrẹ ri muoshọ yen September 15 re te November 11 kugbe March 11 re te May 26. Pọl rọ dia ohwo rọ yan oyan rẹ abadi mamọ riẹn kpahen oborẹ abadi na dia. Ọ sa dianẹ ohwo ro bi okuna na, vẹ ohwo ro vwo okuna na je riẹn kpahen abadi na, dedena, ayen rhọnvwe kerhọ rẹ uchebro rẹ Pọl vwọ kẹ aye-en. Ukuotọ rọyen, okọ na de shu.​—Iruo Rẹ Iyinkọn Na 27:13-44.

Mẹvwẹ vẹ aye mẹ Tabitha, vwẹ iruo rẹ aghwoghwo na






BAIBOL NA WENE OHWO

Mi Vwo Imuẹro nẹ Ọghẹnẹ Herọ-ọ

Andreas Golec Yen gbikun na


	UKPE RE VWIẸRẸ: 1974



	ẸKUOTỌ RO NURHE: GERMAN DEMOCRATIC REPUBLIC



	AKPỌ RO YERIN JOVWO: O VWO IMUẸRO NẸ ỌGHẸNẸ HERỌ-Ọ









AKPỌ MI YERIN JOVWO




[image: Ọke rẹ Andreas Golec vwọ hẹ eghene]


E vwiẹ vwẹ vwẹ ọko rẹ Saxony vwẹ ẹkuotọ re se German Democratic Republic (GDR) jovwo. Avwanre nabọ vwo omavwerhovwẹn vwẹ uwevwin rẹ avwanre, ọsẹ vẹ oni mẹ ji yono uvwe omamọ rẹ uruemu. GDR ọyen ẹkuotọ rẹ ihwo ri suẹn da vwẹrote kemu kemu rọhẹ ẹkuotọ na (Communism), ọtiọyena ihwo buebun vwẹ Saxony rhe ni ẹga fiemu-u. Vwọ kẹ vwẹ, Ọghẹnẹ herọ-ọ. Iroro ivẹ ri mi mu akpeyeren mẹ kpahen vwo nẹ ọkiemọ re te ẹgbukpe 18 yen: esegbuyota nẹ Ọghẹnẹ herọ-ọ vẹ igọmẹti rẹ ihwo ri suẹn da vwẹrote kemu kemu rọhẹ ẹkuotọ na.

Diesorọ mi vwo vwo omavwerhovwẹn kpahen oka rẹ igọmẹti nana? Kidie e yonori nẹ igọmẹti tiọyena vwẹrote ihwo ejobi abavo. Vwọba, mi niro nẹ ofori a vwọ ghare ekuakua eje abavo, ọtiọyena a rha cha mrẹ nẹ ihwo evo feri, jẹ efa igbere-e. Mi de muomaphiyọ ukoko ro yono ighene kpahen oka rẹ igọmẹti yena. Ọke me vwọ hẹ ẹgbukpe 14, mi vwobọ vwẹ iruo rẹ orufon rẹ orere ra vwọ tọrọ ẹbe re do kufia, a me rhoma ru ayen phiyọ ekpokpọ. Oma vwerhen ihwo re dia ọko re se Aue mamọ fikirẹ iruo rẹ mi ruẹ na te ẹdia rẹ ihwo ri suẹn vwẹ Aue da kẹ vwẹ awọdu. Dede nẹ mẹvwẹ jẹ eghene, mi vughe evo usun rẹ ihwo ride vwẹ igọmẹti rẹ GDR. Mi rorori nẹ omamọ orọnvwọn yen me vwọ tua na, nẹ obaro na che yovwin.

Siẹvuọvo na, akpọ mẹ de wene. Vwẹ ukpe rẹ 1989 a da guọghọ Igbẹhẹ rẹ Berlin vẹ ẹko rẹ ihwo ri suẹn vwẹ ẹbẹre ọnre van nẹ cha vwẹ Europe. A ta ọyena obọ, orọnvwọn ọfa da phia. Ke me rhe mrẹvughe nẹ oshenyẹ vwobọ muotọ vwẹ GDR. Kerẹ udje, Ihwo rhe bicha igọmẹti na-a, ke nẹ ayen phovwin. Diesorọ emu tiọyen vwọ phia? Igọmẹti rẹ avwanre na rhe vwo esegbuyota nẹ ihwo eje abavo? Igọmẹti tiọyena kẹ efian? Ofu de dje vwe hwe.

Ọtiọyena mi de wene obo re me vwọ kobaro vwẹ akpeyeren, mi de muomaphiyọ ine ẹsuọ kugbe ihoho ẹya. Rọ vwọ dianẹ mi vwo uphẹn mi vwo kpo isikuru re de yono ine ẹsuọ na vẹ ẹwẹn mi che vwo kpo yunivasiti siẹrẹ mi de wontọ nu, ki mi rhi vwo ẹwẹn me vwọ dia ọbuine. Kpobarophiyọ, me da kpairoro vrẹ omamọ rẹ iruemu re yono uvwe vwẹ ọkiemọ. Obo re ma ghanre kẹ vwẹ asaọkiephana kẹ me vwọ riakpọ, ji mu emetẹ sansan. Ẹkẹvuọvo, une ẹsuọ vẹ akpọẹriọ tiọyena se si ẹnwan mẹ kpotọ-ọ. Ihoho me tobọ ya na djephia nẹ oshọ je hẹ oma mẹ. Mavọ yen obaro na cha dia? Diesorọ avwanre vwo yerẹn?

Me rhe vwọ mrẹ ẹkpahọnphiyọ vwọ kẹ enọ ri kpokpo uvwe ẹwẹn nu, unu de rhie vwe. Ovwọnvwọn ẹdẹ ọvo vwẹ isikuru ri mi de yono ine na, mẹ vẹ emọ rẹ isikuru mẹ evo de chidia, kẹ avwanre ta ota kpahen obaro na. Mandy* ọyen ọvo usun rẹ avwanre, Oseri rẹ Jihova yen o ruẹ. Ọ da kẹ vwẹ uvi rẹ uchebro vwẹ ovwọnvwọn ẹdẹ yena. Ọ da ta: “Andreas, wọ da guọnọ ẹkpahọnphiyọ vwọ kẹ enọ wẹn kpahen akpeyeren vẹ obaro na, nabọ fuẹrẹn Baibol na.”

Mi vwo ẹwẹn ivivẹ kpahen obo rọ tare na, ẹkẹvuọvo owenvwe mi vwo ru obo rọ tare kọyen ma gan. Mandy da tanẹ mi se uyovwin 2 rẹ ọbe rẹ Daniẹl. Obo ri mi seri gbevwunu mamọ. Aroẹmrẹ na djisẹ rẹ ogangan rẹ usuon rẹ akpọeje sansan, kọyen igọmẹti ri che sun rhirin rhi te ọke avwanre na. Mandy ji dje aroẹmrẹ rẹ Baibol efa kẹ vwẹ ri shekpahen obaro na. Me da rhe mrẹ ẹkpahọnphiyọ vwọ kẹ enọ mẹ evo. Jẹ ono yen si aroẹmrẹ yena, ono yen sa ta ota kpahen obaro na gbagba ọtiọyen? Ọghẹnẹ ghene herọ?






OBORẸ BAIBOL NA WENE UVWE WAN


Mandy de dje vwe kẹ aye gbẹ ọshare Horst vẹ Angelika re dia Iseri rẹ Jihova, ayen da vwẹ ukẹcha kẹ vwẹ vwọ nabọ riẹn Ota rẹ Ọghẹnẹ. Ke me rhe mrẹvughe nẹ Iseri rẹ Jihova yen vuẹ ihwo efa kpahan oderhi rẹ Ọghẹnẹ rọ dia Jihova, je reyọ vwo ruiruo abavo. (Une Rẹ Ejiro 83:18; Matiu 6:9) Mi yonori nẹ Jihova Ọghẹnẹ kẹ ihworakpọ uphẹn rẹ ayen vwọ dia otọrakpọ na bẹdẹ vwẹ iparadaisi. Une Rẹ Ejiro 37:9 da ta: “Otu re hẹrhẹ Ọrovwohwo na ke cha vwẹ otọ na reuku.” Ọ vwerhen ovwẹ oma mamọ nẹ uphẹn nana rhiephiyọ kẹ kohwo kohwo rọ yan nene iji rẹ Ọghẹnẹ kirobo re djere vwẹ Baibol na.

Ẹkẹvuọvo, me davwẹngba mi vwo wene akpeyeren mẹ vwo nene oborẹ Baibol na tare. Kidie nẹ mi ru yovwin vwẹ une ẹsuọ, ọyena kọ nẹrhẹ me kparoma, ko fori nẹ mi ke yono omaevwokpotọ tavwen. Vwọba, ọ ghwa je lọhọ kẹ vwẹ mi vwo siobọnu akpọ rẹ ọfanrhiẹn rẹ mi yerẹn jovwo-o. Oma vwerhen ovwẹ mamọ nẹ Jihova dje ẹruọ, odirin vẹ arodọnvwẹ kẹ ihwo re davwẹngba rẹ ayen vwo ru oborẹ Baibol na yonori!

Esegbuyota nẹ Ọghẹnẹ herọ-ọ vẹ igọmẹti rẹ ihwo ri suẹn da vwẹrote kemu kemu rọhẹ ẹkuotọ na yen mi mu akpeyeren mẹ kpahen vwo nẹ ọke emọ rhi te ẹgbukpe 18, ẹkẹvuọvo Baibol na wene akpeyeren mẹ enẹna. Obo mi yonori si ẹnwan rẹ me rua kpahan obaro na no, ọ da nẹrhẹ akpeyeren mẹ vwotọ. Vwẹ ukpe rẹ 1993, mi de bromaphiyame kerẹ Oseri rẹ Jihova, ukpe rẹ 2000 me da rọnvwọn Tabitha rọ dia Oseri ro vwo oruru. Avwanre ghwọrọ ọke vwọ chọn ihwo efa uko vwọ riẹn Baibol na. Ihwo buebun rẹ avwanre mrẹ, ji mu akpeyeren rayen kpahen imuẹro nẹ Ọghẹnẹ herọ-ọ vẹ igọmẹti rẹ ihwo ri suẹn da vwẹrote kemu kemu rọhẹ ẹkuotọ na. Oma vwerhen ovwẹ siẹrẹ mi de dje kẹ ayen oborẹ ayen se vwo sikẹre Jihova.






ERERE RE ME MRẸRE




[image: Andreas Golec]


Ọke rẹsosuọ me vwọ vwomaba Iseri rẹ Jihova, ivun miovwo ọsẹ vẹ oni mẹ mamọ. Ẹkẹvuọvo ọke vwọ yanran na, ayen da rhe mrẹvughe erhuvwu rẹ uyono-ẹra vwẹ akpeyeren mẹ. Asaọkiephana, ayen se Baibol na, ji kpo emẹvwa rẹ Iseri rẹ Jihova, ọnana kẹ vwẹ omavwerhovwẹn.

Omavwerhovwẹn hẹ evunrẹ orọnvwe avwanre enẹna kidie avwanre davwẹngba vwọ yan nene uchebro rẹ Baibol na vwọ kẹ ihwo re rọvwọn re. Kerẹ udje, ra vwọ yan nene uchebro rọ tare nẹ a fuevun kẹ ọrivẹ rẹ orọnvwe kpuriẹn phiyọ orọnvwe rẹ avwanre.​—Hibru 13:4.

Oshọ rẹ akpeyeren rhe mu vwe-e, me gbe je ro ẹnwan kpahen obaro na-a. Oma vwerhen ovwẹ me vwọ dia ẹbẹre ọvo rẹ orua rẹ akpọeje re riavwerhen rẹ ufuoma vẹ okugbe. Ohwo ọvuọvo rho nọ ihwo ri chekọ vwevunrẹ orua na-a. Ọyena yen obo me guọnọre dẹn.







^ e?ko. 12 E wene odẹ na.

VWẸROKERE ESEGBUYOTA RAYEN | SERA

Ọghẹnẹ Se Re “Oni rẹ Ivie”





SERA vrẹn mudia vwo nẹ iruo ro ruẹ, ọ da kpare opharo kpenu. Oma vwerhen idibo na fikirẹ odjekẹ rẹ aghwanre rẹ Sera, ayen nabọ muomaphiyọ iruo ra vwọ kẹ ayen. Sera rọ dia ọgbowian ji ru ẹkẹn ro te re. Vwẹ ẹwẹn roro Sera rọ sa irhiabọ rọyen re rhọ. Ọkiọvo, o muomaphiyọ iruo ro vwo ko asan re bẹre vwẹ emwa re vwo ru utughẹ rayen. Amwa ra vwẹ ẹto rẹ ẹvwe vwo ru, re vwo ru utughẹ na vworiẹnre fikirẹ uvo rọ rhọvwọn muo vẹ osio rọ rhọ kuo vwẹ ikpe evo rhire na, ọnana nẹrhẹ Sera karophiyọ uchọke rẹ ayen vwo yeren akpọ ra vwọ kua nẹ asan kpo asan na. Ọke na rha djẹ kpakpata, ovwọvwọn sikẹre re. Ọ mrẹ Ebraham* ọke ro vwo vrẹn nẹ uwevwin vwẹ urhiọke, Sera tẹnrovi idjerhe rẹ Ebraham wan nẹ uwevwin, o vwo rhẹro rọyen. Rọ vwọ kpaẹro mrẹ ọshare rọyen rọ cha vwẹ enu rẹ ugbenu, ọ da bẹrẹ ehwẹ.

Ẹgbukpe ihwe wan re, vwo nẹ ọke rẹ Ebraham vẹ orua rọyen vwọ shariẹ Urhie rẹ Yufretis vrẹ kpo Kenan. Sera vwẹ ukẹcha kẹ ọshare rọyen vwẹ oyan rẹ ayen yan kpo asan rẹ ayen riẹnre-e na, kidie ọ riẹnre nẹ ọshare rọyen ka ẹdia ọghanghanre vwẹ ọrhuẹrẹphiyotọ rẹ Jihova ro vwo vwiẹ ọmọ re bruphiyọ kẹ vẹ ẹgborho. Kẹ ẹbẹre vọ yen Sera kare vwẹ ọrhuẹrẹphiyotọ na? Ẹga yen o ruẹ, jẹ enẹna, o te ẹgbukpe 75 re. Ọkiọvo, o se roro, ‘Mavọ yen ive rẹ Jihova se vwo rugba, rọ vwọ dianẹ mẹvwẹ jẹ aye rẹ Ebraham?’ Siẹrẹ ẹwẹn de kpokpo yẹrẹ o rhe se vwo odiri-in, avwanre riẹn oboresorọ.

Ọkiọvo, avwanre ji roro nẹ ọke vọ yen ive rẹ Ọghẹnẹ che vwo rugba? Ọke rẹ avwanre da hẹrhẹ orugba rẹ ive ọvo rẹ avwanre vwo omavwerhovwẹn kpahen mamọ, e vwo vwo odirin dia bẹnbẹn kẹ avwanre. Die yen avwanre se yono vwo nẹ esegbuyota rẹ aye nana rhe?






“ỌROVWOHWO KANRO OVWẸ”


O ji kri rẹ orua na nẹ Ijipti-i. (Jẹnẹsis 13:1-4) Ayen wonri vwẹ otọ ro kpenu vwẹ ẹbẹre rẹ ọnre vanẹcha rẹ Bẹtẹl, yẹrẹ Luz kirobo rẹ ihwo rẹ Kenan se re. Sera sa mrẹ Otọ rẹ Ive na vwo nẹ otọ ro kpenu rẹ ayen hepha na. Ọ mrẹ ọko rẹ Kenan sansan vwẹ otọ na, otọ na ji vwo idjerhe sansan ra wan kpo avwusheri. Vwevunrẹ erọnvwọn na eje rẹ Sera mrẹ na, o vwo ọvuọvo re se vwo dje asan ro nurhe-e. Ur yen ọ dia ghwanre, Ur ọyen orere ọvo vwẹ Mesopotamia rọ vwẹ iroko 1,900 vwo sherabọ kẹ asan rẹ ayen hepha na. Ọ yanjẹ ihwo rẹ orua rọyen buebun vwo vwẹ oboyin, o gbobọnyẹ akpeyeren rẹ edafe re yerẹn vwẹ orere na vẹ eki ride kugbe asan ra da shẹ erọnvwọn sansan, ọ kpairoro vrẹ uwevwin ra vwẹ iblọku bọn, ọkiọvo uwevwin na ji tobọ vwo ipọmpu re de vo ame. Ẹkẹvuọvo, ọ da dianẹ avwanre rorori nẹ Sera tẹnrovi ẹbẹre ọnre vanẹcha kidie o roro kpahen omamọ rẹ uwevwin rọ diare vwo nẹ ọke rẹ emọ rhe, kọyen avwanre vughe aye nana rọ djoshọ rẹ Ọghẹnẹ na-a.

Vwo oniso rẹ oborẹ ẹwẹn ọfuanfuon na mu ọyinkọn Pọl vwo si ikpe 2,000 vwọ wan nu. Rọ vwọ ta ota kpahen esegbuyota rẹ Sera vẹ Ebraham, ọ da ta: “Ọ da ghene dia nẹ urhuru rẹ otọ rẹ ayen rare na siẹ ayen nọ, yẹ ayen mrẹ uphẹ vwo rhivwi.” (Hibru 11:8, 11, 15) Sera yẹrẹ Ebraham viẹ diekpọvwẹ fikirẹ erọnvwọn rẹ ayen yanjovwo-o. Ọ da dianẹ ayen vwo oka rẹ iroro yena jovwo, ọkiọvo, ayen re brorhiẹn rẹ ayen vwo rhivwin kpo. Mane uphẹn rẹ Jihova vwọ kẹ ayen na, ra va ayen obọ. Mane jẹ ayen chọrọ ihworakpọ ẹro re, ukperẹ ayen vwọ dia omamọ rẹ udje rẹ esegbuyota ro djobọte oduduru rẹ ihwo.

Ukpe ro vwo nẹ obuko, Sera da tẹnrovi obaro na. O de bicha ọshare rọyen vwẹ oyan na, ọ vwẹ ukẹcha kẹ vwọ ghwiẹ utughẹ rayen nu, vwẹrote eranvwe na, je rhoma rhuẹrẹ utughẹ na phiyọ ọke rẹ ayen de te asan ọfa. Sera ji chirakon rẹ ebẹnbẹn vẹ ewene efa. Jihova da rhoma kanrunumu ive rọyen vwọ kẹ Ebraham, jẹ e ji djunute Sera-a!​—Jẹnẹsis 13:14-17; 15:5-7.

Ukuotọ rọyen, Sera de brorhiẹn rọ vwọ vuẹ Ebraham kpahen iroroẹjẹ ro vwo vwẹ ẹwẹn ọkiọvo rhire na. Ọ da ta: “Gbe no, Ọrovwohwo kanro ovwẹ o gbi ju vwe vwiẹ ọmọ-ọ.” Ọ da vuẹ ọshare rọyen nẹ o nene Hagar rọ dia ọviẹn rọyen vwerhẹn rere o se vwo vwiẹ ọmọ kẹ. Wọ sa vwẹ ẹro roro obo rọ da Sera te rọ vwọ vuẹ ọshare rọyen ota nana? Oyare nana se gbe avwanre unu nonẹna, ẹkẹvuọvo, ọyen obo ra mrẹ phẹre phẹre vwẹ ọke yena rẹ ọshare vwọ rọvwọn aye rivẹ, yẹrẹ vwo ọsen rere o se vwo vwiẹ ọmọ.* Sera rorori nẹ vwẹ idjerhe nana yen ive rẹ Ọghẹnẹ rọ vwọ womarẹ Ebraham vwo vwo ẹgborho na che vwo rugba? Obo rọ wanre eje, Sera muegbe ro vwo gbobọnyẹ ọdavwẹ rọyen. Die yen Ebraham ru kpahen oyare nana? Baibol na tare nẹ, o “de nyo ota ri [Sera] na.”​—Jẹnẹsis 16:1-3.

Iyẹnrẹn na tare nẹ Jihova yen mu Sera vwọ yare oyare na? Ẹjo. Ukperẹ ọtiọyen, oyare rọyen dje oka rẹ ẹwẹn ro rhe re. O rorori nẹ Ọghẹnẹ yen so ebẹnbẹn rọyen, ọtiọyena, o rhe vwo obo ro se ru kpahọ-ọn. Iroroẹjẹ rẹ Sera na cha so emiavwe vẹ okpetu kẹ. Dedena, oyare rọyen na djerephia nẹ Sera dia ohwo ro roro kpahan ọdavwẹ rọyen ọvo-o. Vwevunrẹ akpọ rẹ ihwo da vwẹ ọdavwẹ rayen vwọ kobaro na, uvi rẹ uruemu rẹ Sera djephia na gbe ohwo unu? Avwanre de vwo owenvwe ra vwọ vwẹ ọhọre rẹ Ọghẹnẹ kobaro, kọyen avwanre vwẹrokere esegbuyota rẹ Sera.






“WỌ GHINE HWẸ”


O kriri-i, Hagar da mrẹvun kẹ Ebraham. Ọkiọvo, kidie nẹ o roro nẹ evun rọ mrẹre na nẹrhẹ ọ ghanre vwẹ ẹro rẹ Ebraham, ọtiọyena, ko ni Sera saka. Ọnana da Sera mamọ! Vẹ ogangan rẹ Ebraham vwọ kẹ Sera kugbe ukẹcha rẹ Jihova, ọ da ghwọ ku Hagar. Hagar de vwiẹ ọmọshare re se Ishmẹl. Ikpe buebun je wanre. (Jẹnẹsis 16:4-9, 16) Ọke rẹ iyẹnrẹn na vwọ rhoma djunute ovuẹ ro nẹ obo rẹ Jihova rhe, jẹ Sera te ẹgbukpe 89 re, ọshare rọyen ke ra hẹ ẹgbukpe 99. Ovuẹ rẹ omavwerhovwẹn yen ayen vwọphia!

Abọ ọfa, Jihova de ve kẹ ugbeyan rọyen Ebraham nẹ o che ru emọ rọyen bun. Ọghẹnẹ ji wene odẹ rẹ ọshare na. Rhi te ọke nana, Ebram yen odẹ rọyen. Ọghẹnẹ de wene odẹ rọyen kpo Ebraham ro mudiaphiyọ “Ọsẹ rẹ Ihwo Buebun.” Enẹna, Ọghẹnẹ de rhi dje asan rẹ Sera kare vwevunrẹ obo re phia na. O wene odẹ rọyen vwo nẹ Serai ro se mudiaphiyọ “Ẹghwọ,” kpo Sera, rọ dia odẹ rẹ avwanre ejobi riẹnrẹ phiyọ. Die yen Sera mudiaphiyọ? “Oni rẹ Ivie”! Jihova dje oboresorọ ọ vwọ reyọ odẹ nana vwo se aye nana: “Ke me nẹ ẹrhovwo kẹ, ọ rọ marho ke me kẹ ọmọ vwiẹ kẹ wẹ; ki mi bruphihọ kẹ, kọ dia oni rẹ ẹgborho buebu; ivie rẹ ihwo ki nẹ agada rọye rhe.”​—Jẹnẹsis 17:5, 15, 16.

Ọphọ rẹ Jihova rere kpahen ọmọ rọ cha hwarhiẹ ebruphiyọ rhe ẹgborho ejobi che rugba womarẹ ọmọ rẹ Sera. Odẹ rẹ Ọghẹnẹ tare nẹ e se ọmọ na yen Aizik ro mudiaphiyọ “Ehwẹ.” Ebraham vwo tu riẹn kpahen ọhọre rẹ Jihova ro vwo bruphiyọ kẹ Sera vẹ ọmọ robọ rọyen, o “de gbe opharo otọ ọ da hwẹ.” (Jẹnẹsis 17:17) Oma vwerhenrọ mamọ. (Rom 4:19, 20) Kẹ Sera vwo?

Ọmọke vwọ wan nu, eshare erha re dia erhorha de bru Ebraham rhe vwẹ utughẹ rọyen. Dede nẹ uvo na rhọnvwan, aye gbe ọshare nana re kpakore na de brokpakpa re dede erhorha na. Ebraham da ta kẹ Sera: “Chere emu kpata kpata kẹ ihwo erha, omamọ rẹ emu, gbe, re wọ kaka ikara.” Vwẹ ọke rayen, e vwo dede erhorha ọyen ovwian ọgangan. Ebraham yanjẹ ovwian na ejobi vwo kẹ aye rọye-en, o de brokpakpa re hwe upene rẹ erhuẹn, o de muegbe rẹ emu vẹ udi. (Jẹnẹsis 18:1-8) Ebraham riẹnre nẹ “eshare” na emekashe-e! Ọkiọvo, obo re phiare na yen ọyinkọn Pọl vwo vwẹ ẹwẹn ọke ro vwo si: “E jẹn erhorha ẹghọ chọrọ ovwan ẹro-o, kidie ọtiọye na evo vwọ vwẹ emakashe roro erhorha ghẹre.” (Hibru 13:2) Wọ sa vwẹrokere uvi rẹ udje ra vwọ ghọ erhorha rẹ Ebraham vẹ Sera djephia?



[image: Sera ghọ erhorha]
Sera vwo uruemu ra vwọ ghọ erhorha





Ọke rẹ ọvo usun rẹ emekashe na vwọ rhoma vwariẹn ive rẹ Ọghẹnẹ kpahen ọmọ rẹ Sera ke vwiẹ na, jẹ Sera kerhọ rẹ ota rayen na vwẹ utughẹ. Vwọ kẹ Sera, ota na họhọ obo re cha sa phia-a, ọ da hwẹ phiyọ evun, ọ da ta: “Ọke nana me vwọ ghwo nure na, ekpuyovwi rẹ ọshare me je ghwo, kẹ ọke na a ke mrẹ avwerhe ọfa?” Amakashe na da kpọ iroro rẹ Sera vi vẹ onọ ri phiọngun nana: “O vwo emuọvo rọ bẹn kẹ Ọrovwohwo?” Oshọ mu Sera, ọ da chochọn rẹ oma rọyen. Ọ da ta: “Me hwẹre-e.” Amakashe na da vuẹ: “Ẹjo, ẹkẹvuọvo wọ ghine hwẹ.” Obo re phia kẹ Sera na sa phia kẹ kohwo kohwo.​—Jẹnẹsis 18:9-15.

Kidie nẹ Sera hwẹre na, ọyena ko mudiaphiyọ nẹ o vwo esegbuyota-a? Ẹjo kakaka! Baibol na da ta: “Vwẹ esegbuyota ọye Sera rhi vwo vwo ogangan rọ vwọ mrevun, vwẹ ọke ro vwo bru afe nure, fikiridie o se ohwo ro ve ive na gbuyota.” (Hibru 11:11) Sera riẹn Jihova, ọ riẹnre nẹ Ọghẹnẹ se ru ive rọyen ejobi gba. Avwanre eje yen guọnọ oka rẹ esegbuyota tiọyena. Ofori a vwọ riẹn Ọghẹnẹ rẹ Baibol na kpobarophiyọ. E vwo ruẹ ọyena ye, ka cha mrẹvughe oboresorọ Sera vwo vwo esegbuyota kpahen Ọghẹnẹ. Jihova ghene fuevun, o che ru ive rọyen ejobi gba, ọke evo dede, o se ru ive rọyen gba vwẹ idjerhe re rhẹro rọye-en te ẹdia ro de fovwon avwanre phiyọ ehwẹ!






“RU KIROBO RỌ TARE”




[image: Ebraham, Sera, vẹ ọmọ rayen Aizik]
Jihova hwosa kẹ Sera fikirẹ esegbuyota rọyen





Sera vwo te ẹgbukpe 90, ọ da rhe riavwerhen rẹ obo ro rhẹro rọyen rhabae. O de vwiẹ ọmọshare vwọ kẹ ọshare rọyen rọhẹ ẹgbukpe ujorin asaọkiephana! Ebraham de se ọmọ na Aizik yẹrẹ “Ehwẹ” kirobo rẹ Ọghẹnẹ vuẹ rẹ. A sa vwẹ ẹwẹn roro oborẹ Sera bẹrẹ ehwẹ wan rọ vwọ ta: “Ọghẹnẹ ma ehwẹ kẹ vwẹ; kohwo kohwo ro nyori ejobi kọ cha hwẹ vwẹ.” (Jẹnẹsis 21:6) Omuẹro nẹ okẹ rẹ igbevwunu nana ro nẹ obọ rẹ Jihova rhe na kẹ Sera omavwerhovwẹn bẹsiẹ ro vwo ghwu. Ẹkẹvuọvo, o ji vwo oghwa ro nenire.

Ọke rẹ Aizik vwo te ẹgbukpe iyorin, orua rọyen de ru orẹ ra vwọ djẹ evie. Ẹkẹvuọvo, erọnvwọn eje shephiyọ-ọ. Baibol na da tanẹ Sera kọ “mrẹ” uruemu ọvo ro ghwe shephiyọ-ọ. Ọmọshare rẹ Hagar re se Ishmẹl rọhẹ ẹgbukpe 19, kọ vwẹ Aizik jehwẹ kọke kọke. Ehwẹjẹ nana dia eha ghevweghe-e. Ukuko na, ẹwẹn ọfuanfon na mu ọyinkọn Pọl vwo se uruemu rẹ Ishmẹl na omukpahen. Sera mrẹvughe nẹ omukpahen rẹ Ishmẹl na kpokpo ọmọ rọyen. Sera riẹnre nẹ, vwọ vrẹ nẹ Aizik ọmọ rọyen, Aizik ji vwo ẹdia kiriguo vwẹ eruo phia rẹ ọhọre rẹ Ọghẹnẹ. Ọtiọyena, ko fiudugberi ta ota kẹ Ebraham. Ọ da vuẹ Ebraham nẹ ọ djẹ Hagar vẹ Ishmẹl nẹ uwevwin na.​—Jẹnẹsis 21:8-10; Galesha 4:22, 23, 29.

Die yen Ebraham ruru? Baibol na da ta: “Emu nana de tun Ebraham oma vwi fiki rẹ ọmọ rọye.” O vwo ẹguọnọ rẹ Ishmẹl mamọ, ọyena ọvo kọyen roro kpahan vwẹ ota nana rọhẹ otọ na. Ẹkẹvuọvo, Jihova nabọ riẹn obo re phia na, ọtiọyena o de duvwunu phiyọ ota na. Baibol na da ta: “Wo jẹn ọnana tun we oma vwi fiki rẹ ọmọ na vẹ aye na rẹ ọviẹn na-a; obo ri Sera ta kẹ wẹ ejobi, ru kirobo rọ tare kidie oma rẹ Aizik ọye uvwiẹ wẹn de che vwo odẹ.” Jihova vwẹ imuẹro rẹ ẹroevwote rẹ Hagar vẹ ọmọ rọyen kẹ Ebraham. Ebraham de ru oborẹ Jihova tare.​—Jẹnẹsis 21:11-14.

Sera ghini uvi rẹ aye vwọ kẹ Ebraham. O rhurhẹro vuẹ Ebraham uyota. Ọke rọ vwọ mrẹ ebẹnbẹn ro djobọte orua rayen enẹna, ro ji che djobọte orua na vwẹ obaro na, ọ da vuẹ ọshare rọyen kpahọn. Dede nẹ o rhurhẹro vuẹ ọshare rọyen uyota, ọ dia ọyen o vwo jẹ ọghọ emuo kẹ ọshare na-a. Vwọrẹ uyota, ọyinkọn Pita rọ dia ohwo rọ je rọvwọn, ta ota kpahen Sera nẹ omamọ rẹ udje rẹ aye uwevwin ro muọghọ kẹ ọshare rọyen. (1 Kọrẹnt 9:5; 1 Pita 3:5, 6) Vwọrẹ uyota, ọ da dianẹ Sera rhurhu unu jovwo, a rha sa tanẹ o muọghọ kẹ Ebrahamu-u, kidie oborẹ Ishmẹl ra so kẹ orua na ra rho mamọ. Vwọrẹ ẹguọnọ, Sera ta obo ro fori nẹ ọ ta.

Buebun rẹ eya re rọvwọnre vwẹ ẹro ọghanghanre vwọ nẹ udje rẹ Sera. Ayen yono obo re rhurhẹro ta uyota, je ta ota vẹ ọghọ kẹ eshare rayen vwo nẹ udje rẹ Sera. Eya evo sa ta, mane kẹ Jihova se duvwunu phiyọ ota re me vuẹ ọshare mẹ kirobo ro ru kẹ Sera. Dedena, ayen yono vwo nẹ udje rẹ esegbuyota, ẹguọnọ kugbe erhiorin rẹ Sera.

Jihova se Sera “Oni rẹ Ivie,” ẹkẹvuọvo, Sera rhẹro rọyen nẹ e no kerẹ oni rẹ ivie-e



Dede nẹ Jihova komobọ yen se Sera “Oni rẹ Ivie,” jẹ Sera rhẹro rọyen nẹ e no kerẹ oni rẹ ivie-e. Kọyensorọ ro vwo ghwu ọke rọ vwọ hẹ ẹgbukpe 127, Ebraham “de vweri Sera ọ da viẹ kẹ.”* (Jẹnẹsis 23:1, 2) Ọ da rọ mamọ nẹ aye rọyen rọ dia “Oni rẹ Ivie” na ghwuru. Imuẹro herọ nẹ ughwu rẹ Sera je da Jihova, nẹ o vwo owenvwe rọ vwọ rhọvwọn nushi rhe iparadaisi vwẹ otọrakpọ na. Akpọ rẹ omavwerhovwẹn rẹ bẹdẹ hẹrhẹ Sera vẹ kohwo kohwo rọ vwẹrokere esegbuyota rọyen.​—Jọn 5:28, 29.







^ e?ko. 3 Ebram vẹ Serai yen odẹ rayen jovwo tavwen Ọghẹnẹ ki mu odẹ ọfa kẹ ayen, ẹkẹvuọvo, rere ọ vwọ lọhọ kẹ ihwo eje, avwanre cha reyọ odẹ ra ma riẹn ayen phiyọ vwo ruiruo.


^ e?ko. 10 Jihova vwẹ uphẹn kẹ uruemu ra vwọ rọvwọn vrẹ aye ọvo yẹrẹ a vwọ jẹ ọsen vwẹ ọke rẹ awanre, ẹkẹvuọvo, ukuko na, ọ da vwẹ ẹgba kẹ Jesu Kristi rọ vwọ vwẹ ọrhuẹrẹphiyotọ ra vwọ rọvwọn ohwo ọvo rọ tọnphiyọ vwẹ Idẹn rhoma mu.​—Jẹnẹsis 2:24; Matiu 19:3-9.


^ e?ko. 25 Sera yen aye vuọvo re djunute ikpe rọyen ọke ro vwo ghwu vwẹ Baibol na.

A cha guọghọ ekuakua rẹ ofovwin ejobi






Die Yen Baibol Na Tare?




Ufuoma je sa dia akpọ na?


Die wọ cha ta?

	  E



	  Ẹjo



	  Ọkiọvo





Oborẹ Baibol na tare

Vwẹ otọ rẹ usuon rẹ Jesu, ufuoma che bu “bẹsiẹ rẹ emeranvwe na vwo no fue”​—kọyen bẹdẹ.​—Une Rẹ Ejiro 72:7.

Die ọfa yen Baibol na se yono avwanre?

	  E che si ihwo umwemwu nẹ akpọ na, rere ihwo ri ruẹ erhuvwu sa vwọ gọlọ “vwẹ evun rẹ oyovwe rode.”​—Une Rẹ Ejiro 37:10, 11.



	  Ọghẹnẹ cha vwẹ ofovwin te oba.​—Une Rẹ Ejiro 46:8, 9.










E ghini se vwo uvi rẹ ufuoma enẹna?


Ihwo evo vwo imuẹro nẹ . . . e che se vwo uvi rẹ ufuoma-a kidie ojaẹriọ vẹ oshenyẹ vọn akpọ na. Die wo rorori?

Oborẹ Baibol na tare

Tobọ vwẹ enẹna, ihwo ri sikẹre Ọghẹnẹ se vwo “ufuoma rẹ Ọghẹnẹ ro nọ ẹruọ ejobi.”​—Filipae 4:6, 7.

Die ọfa yen Baibol na se yono avwanre?

	  Ọghẹnẹ veri nẹ o che si ojaẹriọ vẹ oshenyẹ nẹ akpọ na, ko che ru “emu na ejobi ọkpokpọ.”​—Ẹvwọphia 21:4, 5.



	  Avwanre se vwo ufuoma siẹrẹ avwanre de vwo “ọdavwẹ rẹ Ota rẹ Ọghẹnẹ.”​—Matiu 5:3, NW.











Wọ da guọnọ evuẹ efa, ni uyovwinrota 3 rẹ ọbe nana, Die Yen Baibol na Se Yono Avwanre?, rẹ Iseri rẹ Jihova teyenre

Ofori nẹ A Vwomaba Ẹga Ọvo?

^ ***bhs aruọbe 105-115 Uyota Kpahen Emekashe Na***
UYOVWINROTA 10
Uyota Kpahen Emekashe Na
JIHOVA guọnọre nẹ avwanre vughe orua rọyen. Emekashe na ẹbẹre ọvo rẹ orua Ọghẹnẹ. Vwevunrẹ Baibol na, e se ayen nẹ “emọ rẹ Ọghẹnẹ.” (Job 38:7) Die yen emekashe na ruẹ? Idjerhe vọ yen ayen vwọ chọn ihwo uko ọke rọ wanre na? Ayen je sa chọn avwanre uko asaọkiephana?—Ni Eta rẹ Odjefiotọ 8.
2 Ofori nẹ avwanre riẹn asan rẹ emekashe na nurhe. Kọlose 1:16 tare nẹ ọke rẹ Jihova vwọ ma Jesu nu, ọ da ma “kemu kemu ejobi, re hẹ obo odjuvwu kugbe re hẹ otọ rẹ akpọ na.” Emekashe na, evo usun rẹ oborẹ a mare. Emekashe bro yen a mare? Baibol na tare nẹ iduduru ujorin buebun rẹ emekashe yen herọ.—Une Rẹ Ejiro 103:20; Ẹvwọphia 5:11.
3 Baibol na ji yono avwanre nẹ Jihova ma emekashe na nu tavwen ọ ke ma akpọ na. Die ayen ruru ọke rẹ ayen vwọ mrẹ akpọ na? Ọbe rẹ Job vuẹ avwanre nẹ ayen ghọghọre. Ayen orua re ga Jihova kuẹgbe.—Job 38:4-7.
EMEKASHE VWẸ UKẸCHA KẸ IHWO RẸ ỌGHẸNẸ
4 Emekashe vwo ọdavwẹ kpahen ihworakpọ vẹ ọhọre rẹ Jihova kẹ akpọ na. (Isẹ 8:30, 31; 1 Pita 1:11, 12) Ọke rẹ Adam vẹ Ivi vwo gbevwọso Ọghẹnẹ, ọ da emekashe na mamọ. Ọ rọ ma da ayen kẹ, ayen vwọ mrẹ buebun rẹ ihwo ri jẹ ẹme rẹ Jihova enyo asaọkiephana. Ẹkẹvuọvo, siẹrẹ orumwemwu de kurhẹriẹ, o de rhivwin bru Ọghẹnẹ, emekashe na ke ghọghọ. (Luk 15:10) Emekashe na vwo ọdavwẹ mamọ kpahen ihwo re ga Ọghẹnẹ. Jihova vwẹ emekashe na vwọ chochọ rẹ idibo rọyen rehẹ akpọ na. (Hibru 1:7, 14) Jẹ avwanre roro kpahen idje evo.
5 Jihova ji emekashe ivẹ nẹ ayen ra vwẹ ukẹcha kẹ Lọt vẹ orua rọyen rere ayen vwọ vrabọ rẹ oghwọrọ rẹ orere rẹ Sodọm vẹ Gomora. (Jẹnẹsis 19:15, 16) Ikpe ujorin buebun vwọ wan nu, e de mu ọmraro Daniẹl phiyọ unu rẹ ikpohrokpo, ẹkẹvuọvo ayen wanrọn oma-a, kidie Ọghẹnẹ “ji amakashe rọyen rhi rhurhu inu rẹ ikpohrokpo na.” (Daniẹl 6:22) Ọyena vwọ wan nu, Jihova de ji amakashe rọyen re sivwin ọyinkọn Pita ọke re vwo muo phiyọ uwodi. (Iruo Rẹ Iyinkọn Na 12:6-11) Emekashe je vwẹ ukẹcha kẹ Jesu ọke rọ vwọ hẹ otọrakpọ na. Kerẹ udje, ọke re vwo brophiyame nu, “emakashe de rhi gbe odibo kẹ.” (Mak 1:13) Tavwen e ki hwe Jesu, amakashe ọvo “vwẹ ogangan kẹ.”—Luk 22:43.
6 Nonẹna, emekashe rha vwẹ oma phia kẹ ihworakpọ mrẹ-ẹ. Dedena, Ọghẹnẹ je vwẹ ayen chọn idibo rọyen uko. Baibol na da ta: “Amakashe rẹ Ọrovwohwo mu erhọn riariẹ ayen otu re djẹ oshọ rọyen, o de sivwi ayen.” (Une Rẹ Ejiro 34:7) Diesorọ avwanre vwọ guọnọ ochọnvwe rayen? Kidie avwanre vwo ivwighrẹn ri vwo ẹgba mamọ, re guọnọ wan avwanre oma. Ayen ihwo vọ? Tivọ ayen nurhe? Idjerhe vọ ayen vwọ guọnọ wan avwanre oma? Ra vwọ kpahenphiyọ enọ yena, e jẹ avwanre mrẹ obo re phiare ọmọke krẹn ra vwọ ma Adam vẹ Ivi nu.
IVWIGHRẸN AVWANRE RE RHIẸROMRẸ-Ẹ
7 Avwanre yonori vwẹ Uyovwinrota 3 nẹ amakashe ọvo gbevwọso Ọghẹnẹ, ọ je guọnọ sun ihwo efa. Baibol na se re nẹ Eshu, rọ dia Idẹbono na. (Ẹvwọphia 12:9) Eshu je guọnọ nẹ ihwo efa gbevwọso Ọghẹnẹ. Ọ phiẹn Ivi, ghwe nẹ ọke yena rhe, ọ je phiẹn ihwo buebun re. Dedena, ihwo kerẹ Ebẹl, Inọk, vẹ Noa fuevun kẹ Jihova.—Hibru 11:4, 5, 7.
8 Vwẹ ọke rẹ Noa, emekashe evo gbevwọso Ọghẹnẹ, ayen da yanjẹ ẹdia rayen vwo vwẹ odjuvwu rhe dia otọrakpọ na kerẹ ihworakpọ. Diesorọ ayen vwo ru ọtiọyen? Baibol na tare nẹ kidie ayen guọnọ rọvwọn eya komobọ. (Se Jẹnẹsis 6:2.) Ẹkẹvuọvo, ọ chọre rẹ emekashe vwo ru ọtiọyen. (Jude 6) Ihworakpọ buebun vwẹ ọke yena, da rhe họhọ emekashe umwemwu na womarẹ umiovwo vẹ ozighi rẹ ayen gbe. Jihova de brorhiẹn rọ vwọ vwẹ oghwe ghwọrọ akpọ na ejobi. Ẹkẹvuọvo, o sivwin idibo rọyen re fuevun. (Jẹnẹsis 7:17, 23) Rere ayen vwọ vrabọ rẹ oghwe na, emekashe uwmemwu na de rhivwin kpo odjuvwu. Baibol na se ayen emekashe rẹ Idẹbono. Ayen da vwomaba Eshu gbevwọso Ọghẹnẹ, Idẹbono da rhe dia osun rayen.—Matiu 9:34.
9 Kidie ayen gbevwọso Ọghẹnẹ, Jihova rhe rhiabọreyọ ayen ro orua rọyen ọfa-a. (2 Pita 2:4) Emekashe rẹ Idẹbono na rhe che se wene oma phiyọ ihworakpọ ọfa-a, ẹkẹvuọvo, ayen je phiẹn “akpọ na ejobi.” (Ẹvwọphia 12:9; 1 Jọn 5:19) Jẹ avwanre yono kpahen ona rẹ ayen vwọ phiẹn ihwo buebun.—Se 2 Kọrẹnt 2:11.
OBORẸ EMEKASHE RẸ IDẸBONO PHIẸN IHWO WAN
10 Idjerhe buebun yen emekashe rẹ Idẹbono vwọ phiẹn ihwo. Ihwo nene emekashe rẹ Idẹbono nana ta ota komobọ yẹrẹ womarẹ ọboepha. E vwo nene emekashe rẹ Idẹbono ta ota, ọyen uruemu rẹ orhan. Ẹkẹvuọvo, Baibol na si avwanre orhọ nẹ a kẹnoma kẹ kemu kemu ro churobọ si emekashe rẹ Idẹbono. (Galesha 5:19-21) Diesorọ? Kirobo rẹ orhuẹn reyọ ufi vwo mu eranvwe ye, ọtiọyen emekashe rẹ Idẹbono na reyọ ona vwọ phiẹn ihwo, ji sun ayen.—Ni Eta rẹ Odjefiotọ 26.
11 Ona ọvo ayen vwọ phiẹn ihwo yen epha-ẹbọ. Ọnana ẹgba ra sa vwọ guọnọ oborẹ obaro na cha dia yẹrẹ ra vwọ guọnọ otọ rẹ obo ra riẹnre-e. Ohwo se ru ọnana womarẹ a vwọ guọnọ otọ rẹ obo re cha phia vwẹ obaro na, re vwo ni ughegbe, ubigho, ẹhẹrhabọ, isio yẹrẹ erọnvwọn efa vwọ mraro. Buebun rẹ ihwo rorori nẹ irueru nana che se ru ohwo emu vuọvo-o, ẹkẹvuọvo, ọyena dia uyota-a. E vọnre vẹ imuoshọ. Kerẹ udje, Baibol na djerephia nẹ emekashe rẹ Idẹbono nana vẹ ihwo ri bọepha yen gba wian kuẹgbe. Iruo Rẹ Iyinkọn Na 16:16-18 vuẹ avwanre kpahen ẹgba “rẹ aroẹmrẹ” ro nẹ obo rẹ Idẹbono rhe, rọ nẹrhẹ ọmọtẹ ọvo vwo ogangan rẹ “aroẹmrẹ.” Ọke rẹ Pọl vwọ djẹ ẹwẹn rẹ Idẹbono na nẹ oma rẹ ọmọtẹ na nu, ọ rha sa mraro ọfa-a.
12 Emekashe rẹ Idẹbono na je reyọ ona ọfa vwọ phiẹn ihwo. Ayen davwẹngba rẹ ayen vwọ nẹrhẹ avwanre roro nẹ a sa ta ota kẹ ihwo ri ghwure, nẹ ihwo ri ghwure na je hẹ asan ọvo yerẹn, ọtiọyena, avwanre vẹ ayen sa ta ota kugbe yẹrẹ ayen je sa wan avwanre oma. Kerẹ udje, ohwo rẹ ugbeyan yẹrẹ ohwo rẹ orua rọyen ghwuru se bru ọboepha ra, kiridie ọboepha na tare nẹ ọyen se nene ohwo ro ghwure na ta ota. Ọboepha na sa vuẹ ohwo na orọnvwọn kpahen ohwo ro ghwuru na rọ cha vwerhọn oma, ọboepha na sa tobọ wene urhuru kpo ọ rẹ ohwo ro ghwuru na. (1 Samuẹl 28:3-19) E ji mu irueru rẹ orivwin esho buebun kpahen esegbuyota na nẹ ihwo ri ghwuru na je hẹ asan ọvo yerẹn. Esegbuyota nana vwomaphia vwẹ irivwin esho, ẹkarophiyọ rẹ ughwu ohwo, izobo re ze vwọ kẹ irivwin, yẹrẹ irueru rẹ ughworivwin. Siẹrẹ Inenikristi da sen nẹ ayen che vwobọ vwẹ irueru tiọyena-a, ihwo rẹ orua rayen yẹrẹ ihwo rẹ orere rayen ke vwẹ ayen guẹdjọ, harhan ayen, je kẹnoma kẹ ayen. Ẹkẹvuọvo Inenikristi riẹnre nẹ ihwo ri ghwure na hẹ asan vuọvo yerẹ-ẹn. Avwanre cha sa ta ota kẹ aye-en, ayen je cha sa wan avwanre oma-a. (Une Rẹ Ejiro 115:17) Jomaphiyotọ. Wọ davwẹngba wo vwo nene ihwo ri ghwuru yẹrẹ emekashe rẹ Idẹbono ta ota-a, wo ji vwobọ vwẹ irueru ri churobọ si orha-an.—Se Urhi Rivẹ 18:10, 11; Aizaya 8:19.
13 Ọ dia emekashe rẹ Idẹbono na phiẹn ihwo ọvo-o, ayen je djoshọ muẹ ayen. Nonẹna, Eshu vẹ emekashe rọyen riẹnre nẹ ọke ro chekọ rẹ Ọghẹnẹ cha vwọ ghwọrọ ayen pha “krẹkrẹ,” ọtiọyena, ivun miovwo ayen mamọ kọyensorọ ayen vwọ so ozighi vẹ oyanghan vrẹ obo ri jovwo. (Ẹvwọphia 12:12, 17) Ẹkẹvuọvo, ihwo uriorin buebun re djoshọ rẹ emekashe rẹ Idẹbono na jovwo rha djoshọ rayen asaọkiephana-a. Die yen chọn ayen uko?
REYỌ VWỌSO EMEKASHE RẸ IDẸBONO
14 Baibol na vuẹ avwanre obo ra sa vwọ reyọ vwọso emekashe rẹ Idẹbono. Kerẹ udje, ihwo evo vwẹ orere rẹ Ẹfesọs nene emekashe rẹ Idẹbono ta ota tavwen ayen ke rhe mrẹ uyota na vughe. Mavọ ayen se vwo bru oma reyọ? Baibol na da ta: “Buebun ri ruẹ egbẹlẹkẹ da ghwẹ ẹbe rayen koko a da torhẹ ayen vwẹ irharo rẹ ihwo ejobi.” (Iruo Rẹ Iyinkọn Na 19:19) Kidie nẹ ayen guọnọ dia Inenikristi, ayen da torhẹ ẹbe rẹ imajiki rayen ejobi. A je guọnọ uruemu ọtiọyena mie ihwo re vwobọ vwẹ oka rẹ uruemu yena nonẹna. Ofori nẹ kohwo kohwo rọ guọnọ ga Jihova guọghọ kemu kemu ro churobọ si emekashe rẹ Idẹbono. Ọna churobọ si imagazini, re vwo ni isio na, ifimu, ine, igemu vẹ ẹbe ri titi imajiki, re sa nẹrhẹ avwanre roro nẹ imajiki yẹrẹ emekashe rẹ Idẹbono cha sa wan avwanre oma-a. Ọnana ji churobọ si erọnvwọn rẹ ihwo kuẹphiyọ rere ayen vwọ chochọ rẹ oma rayen.—1 Kọrẹnt 10:21.
15 Ikpe evo vwọ wan nu rẹ ihwo rẹ Ẹfesọs vwọ torhẹ ẹbe rẹ imajiki rayen nu, ọyinkọn Pọl de si nẹ ayen ji nene “otuofovwi rẹ [“ẹwẹn,” NW] umwemwu” “họnra.” (Ẹfesọs 6:12) Dede nẹ ayen torhẹ ẹbe rayen nu, emekashe rẹ Idẹbono na je davwẹngba re vwọ wan ayen oma. Die ọfa yen ofori nẹ ayen ru? Pọl da vuẹ ayen: “Reyọ ekpọfia rẹ esegbuyota na, kọyen wa vwọ kpọ ibiri rẹ erhanre rẹ Idẹbono kufia.” (Ẹfesọs 6:16) Kirobo rẹ ekpọfia chọn isodje vwẹ ofovwin, eriyin esegbuyota je sa chọn avwanre. Avwanre da vwẹroso Jihova nẹ ọ cha chochọ rẹ avwanre, avwanre ke sa vwọso Eshu vẹ emekashe rọyen.—Matiu 17:20.
16 Mavọ yen esegbuyota rẹ avwanre kpahen Jihova sa vwọ ganphiyọ? Ofori avwanre vwo se Baibol na kẹdẹ kẹdẹ, je vwẹroso Jihova nẹ ọ cha chọn avwanre uko. Avwanre de vwo uduefiogbere kpahen Jihova, Eshu vẹ emekashe rọyen rha cha sa wan avwanre oma-a.—1 Jọn 5:5.
17 Die ọfa yen Inenikristi rehẹ Ẹfesọs ruru? Orere ra da ga edjọ yen ayen dia. Ọtiọyena, Pọl da vuẹ ayen: “Nẹ ẹrhovwo kọke kọke.” (Ẹfesọs 6:18) Ofori ayen vwọ nẹrhovwo kẹ ukẹcha rẹ Jihova ọkieje. Kẹ avwanre vwo? Avwanre ji yerẹn vwẹ akpọ rẹ ihwo da ga edjọ. Ofori avwanre je vwọ nẹrhovwo kẹ ukẹcha rẹ Jihova, avwanre se odẹ rọyen siẹrẹ avwanre da nẹrhovwo. (Se Isẹ 18:10.) Siẹrẹ avwanre da rẹ Jihova ọkieje nẹ o sivwin avwanre nẹ obọ rẹ Eshu, ọ cha kpahen phiyọ ẹrhovwo rẹ avwanre.—Une Rẹ Ejiro 145:19; Matiu 6:13.
18 Siẹrẹ avwanre da kẹnoma kẹ kemu kemu ro churobọ si orhan, je vwẹroso Jihova nẹ ọ cha chọn avwanre, avwanre ke sa vwọso Eshu vẹ emekashe rọyen. Avwanre djoshọ raye-en. (Se Jems 4:7, 8.) Jihova vwo ẹgba nẹ emekashe rẹ Idẹbono shesheri. Ọ vwẹ oja re ayen ọke rẹ Noa, ọ je cha ghwọrọ ayen vwẹ obaro na. (Jude 6) Karophiyọ nẹ ọ dia avwanre ọvo yen họnra ohọnre na-a. Jihova vwẹ emekashe rọyen vwọ chọn avwanre uko. (2 Ivie 6:15-17) Avwanre se fiudugberi nẹ womarẹ ukẹcha rẹ Jihova, avwanre se phikparobọ vwẹ ohọnre rẹ avwanre nene Eshu vẹ emekashe rọyen họnra na.—1 Pita 5:6, 7; 2 Pita 2:9.
19 Ọ da dianẹ Eshu vẹ emekashe rọyen yen nẹrhẹ ihwo rioja, diesorọ Ọghẹnẹ je rhe ghwọrọ aye-en? A cha kpahenphiyọ onọ yena vwẹ uyovwinrota rọ vwọ kpahen ọnana.
[Enọ]
 1. Diesorọ o vwo fo nẹ e yono kpahen emekashe na?
 2. Tivọ yen emekashe na nurhe? Emekashe bro yen a mare?
 3. Die yen Job 38:4-7 vuẹ avwanre kpahen emekashe na?
 4. Mavọ avwanre ru riẹn nẹ emekashe na vwo ọdavwẹ kpahen ihworakpọ?
 5. Idjerhe vọ yen emekashe vwọ vwẹ ukẹcha kẹ idibo rẹ Ọghẹnẹ ọke awanre?
 6. (a) Mavọ avwanre ru riẹn nẹ emekashe chọn ihwo rẹ Ọghẹnẹ uko nonẹna? (b) Enọ vọ yen avwanre che roro kpahen?
 7. Die yen ihwo ru re fikirẹ ophiẹnvwe rẹ Eshu?
 8. (a) Idjerhe vọ yen emekashe rẹ Ọghẹnẹ evo rhe vwọ dia emekashe rẹ Idẹbono? (b) Die yen emekashe Idẹbono na ruru rere ayen vwọ vrabọ rẹ Oghwe na?
 9. (a) Die yen phia kẹ emekashe rẹ Idẹbono ọke ayen vwo rhivwin kpo odjuvwu? (b) Die yen avwanre che yono kpahen?
10. Mavọ yen emekashe rẹ Idẹbono na phiẹn ihwo wan?
11. Die yen epha-ẹbọ, diesorọ avwanre vwọ kẹnoma kẹ?
12. (a) Diesorọ ọ vwọ dia imuoshọ ra vwọ davwẹngba vwo nene ihwo ri ghwure ta ota? (b) Diesorọ idibo rẹ Ọghẹnẹ vwobọ vwẹ irueru ri churobọ si orha-an?
13. Die yen ihwo buebun re djoshọ rẹ emekashe Idẹbono jovwo se ru asaọkiephana?
14. Kerẹ Inenikristi rẹ awanre, mavọ yen avwanre sa vwọ reyọ vwọso emekashe rẹ Idẹbono?
15. Die ọfa ofori nẹ avwanre ru rere a sa reyọ vwọso Eshu vẹ emekashe rọyen?
16. Mavọ yen esegbuyota avwanre kpahen Jihova sa vwọ ganphiyọ?
17. Die ọfa yen cha chọn avwanre uko vwọ vrabọ rẹ emekashe rẹ Idẹbono?
18, 19. (a) Mavọ yen avwanre se vwo phikparobọ vwẹ ohọnre rẹ avwanre nene Eshu vẹ emekashe rọyen họnra na? (b) Onọ vọ yen a cha kpahenphiyọ vwẹ uyovwinrota rọ vwọ kpahen ọnana?
[Uhoho rọhẹ aruọbe 110]
OBO RA SA VWỌ REYỌ VWỌSO ESHU VẸ EMEKASHE RỌYEN
▪ Kẹnoma kẹ kemu kemu ro churobọ si imajiki, orhan, yẹrẹ ẹgba rẹ Idẹbono
▪ Yono Baibol na
▪ Nẹrhovwo rhe Jihova Ọghẹnẹ
[Uhoho rọhẹ aruọbe 114]
ỌDJẸKOKO
UYOTA 1: EMEKASHE NA ẸBẸRE ỌVO RẸ ORUA RẸ ỌGHẸNẸ
“Bruphihọ kẹ Ọrovwohwo, E ovwan emekashe rọye, ovwan egba rọye.”—Une Rẹ Ejiro 103:20
Die yen avwanre riẹn kpahen emekashe na?
Job 38:4-7
Jihova ma emekashe na nu tavwen ọ ke ma akpọ na.
Ẹvwọphia 5:11
Iduduru rẹ emekashe yen herọ.
1 Pita 1:11, 12
Emekashe vwo ọdavwẹ kpahen ọhọre rẹ Jihova vwọ kẹ otọrakpọ na.
Luk 15:10
Emekashe na vwo ọdavwẹ ọgangan kpahen ihwo re ga Ọghẹnẹ.
UYOTA 2: EMEKASHE NA VWẸ UKẸCHA KẸ IDIBO RẸ ỌGHẸNẸ
“Amakashe rẹ Ọrovwohwo mu erhọn riariẹ ayen otu re djẹ oshọ rọye, o de sivwi ayen.”—Une Rẹ Ejiro 34:7
Mavọ avwanre ru riẹn nẹ emekashe na sa vwẹ ukẹcha kẹ ihwo?
Jẹnẹsis 19:15, 16; Daniẹl 6:22; Luk 22:43; Iruo Rẹ Iyinkọn Na 12:6-11
Emekashe vwẹ ukẹcha kẹ Lọt, Daniẹl, Jesu, kugbe Pita.
Hibru 1:7, 14
Jihova vwẹ emekashe na vwọ vwẹ ukẹcha kẹ idibo rọyen, je sẹro rayen nonẹna.
UYOTA 3: EMEKASHE RẸ IDẸBONO GUỌNỌ WAN AVWANRE OMA
“Re Idẹbono vwo jẹ asan ẹmrẹ da chọrọ obọ phihọ avwanre oma; kidie avwanre rha hẹ ogbori rẹ ona rọye-e.”—2 Kọrẹnt 2:11
Amono yen emekashe rẹ Idẹbono na, diesorọ ayen vwọ wan ihwo oma?
Ẹvwọphia 12:9
Amakashe ọvo gbevwọso Jihova. E se re Eshu.
Jẹnẹsis 6:2
Vwẹ ọke rẹ Noa, emekashe evo gbevwọso Ọghẹnẹ, ayen rhe dia otọrakpọ na.
Matiu 9:34
Emekashe yena vwomaba Eshu, ayen da rhe dia emekashe rẹ Idẹbono.
Urhi Rivẹ 18:10, 11
Emekashe rẹ Idẹbono na guọnọ idjerhe ayen vwọ phiẹn ihwo, je wan ayen oma.
UYOTA 4: WỌ SA REYỌ VWỌSO IDẸBONO VẸ EMEKASHE RỌYEN
“Hirhe aro ku Idẹbono, rere ọ mrasan djẹ nẹ ovwan oma.”—Jems 4:7
Mavọ wọ sa vwọ mrẹ ukẹcha rẹ Jihova vwọ họnre vwọso Eshu vẹ emekashe rọyen?
Iruo Rẹ Iyinkọn Na 19:19
Ghwọrọ kemu kemu ro churobọ si orhan, imajiki, edjọ, yẹrẹ epha-ẹbọ.
Ẹfesọs 6:16, 18
Bọn esegbuyota wẹn gan womarẹ uyono rẹ Baibol vẹ ẹrhovwo vwọ kẹ ochọnvwe rẹ Ọghẹnẹ.
Isẹ 18:10
Reyọ odẹ rẹ Jihova vwo ruiruo.
[Uhoho rọhẹ aruọbe 106]
“Ọghẹnẹ mẹ ji amakashe rọye rhi rhurhu inu rẹ ikpohrokpo na.”​—Daniẹl 6:22
​​



^ ***bhs aruọbe 220 Eta rẹ Odjefiotọ***
23 MAEKẸL ONOTU RẸ EMEKASHE NA
Ota na “onotu rẹ emekashe” mudiaphiyọ “osun rẹ emekashe na.” Onotu rẹ emekashe ọvuọvo yen Baibol na djunute, odẹ rọyen yen Maekẹl.—Daniẹl 12:1; Jude 9.
Maekẹl yen Osun rẹ emekashe buebun re fuevun kẹ Ọghẹnẹ. Ẹvwọphia 12:7 da ta: “Maekẹl vẹ emakashe rọye ki nene Okpodje na . . . vẹ emakashe rọye” họnre. Ọbe rẹ Ẹvwọphia tare nẹ Jesu yen Osun rẹ emekashe Ọghẹnẹ buebun, ọtiọyena, Maekẹl ọyen odẹ ọfa re vwo se Jesu.—Ẹvwọphia 19:14-16.
▸ Uyovwinrota 9, ẹko. 4












^ ***bhs aruọbe 83-93 Die Yen Uvie rẹ Ọghẹnẹ?***
UYOVWINROTA 8
Die Yen Uvie rẹ Ọghẹnẹ?
IDUDURU rẹ ihwo riẹn kpahen ẹrhovwo re seri nẹ Ọsẹ rẹ Avwanre, yẹrẹ Ẹrhovwo rẹ Ọrovwori na. Jesu vwẹ ẹrhovwo na vwo yono idibo rọyen obo ra nẹrhovwo wan. Die yen ọ nẹrhovwo kpahen? Diesorọ ẹrhovwo na vwọ ghanre kẹ avwanre nonẹna?
2 Jesu tare nẹ, “Enẹ ovwan nẹ ẹrhovwo, Ọsẹ rẹ Avwanre rọ hẹ obo odjuvwu, Jẹn avwanre vwẹ ọghọ kẹ ọde wẹn [yẹrẹ, e ru odẹ wẹn fon]. Jẹn Uvie wẹn rhe, ru ẹguọnọ wẹn vwẹ akpọ na kirobo re ruẹ vwẹ obo odjuvwu.” (Se Matiu 6:9-13.) Diesorọ Jesu vwọ tanẹ a nẹrhovwo kpahen erọnvwọn erha yena?—Ni Eta rẹ Odjefiotọ 20.
3 Avwanre yonori nẹ odẹ rẹ Ọghẹnẹ Jihova. Avwanre ji yono kpahen ọhọre rẹ Ọghẹnẹ vwọ kẹ ihworakpọ vẹ otọrakpọ na re. Die yen Jesu mudiaphiyọ rọ vwọ tanẹ, “Jẹn Uvie wẹn rhe”? Avwanre che yono kpahen oborẹ Uvie rẹ Ọghẹnẹ mudiaphiyọ, obo ro che ru, kugbe obo ro che ru odẹ Ọghẹnẹ fon.
DIE YEN UVIE RẸ ỌGHẸNẸ?
4 Jihova vwẹ usuon mu vwẹ odjuvwu, ọ da vwẹ Jesu ru Ovie rọyen. Baibol na se usuon nana Uvie rẹ Ọghẹnẹ. Jesu yen “Ovie ro vwo ivie ejobi kugbe Ọrovwohwo ro vwo ihwo ejobi.” (1 Timoti 6:15) O vwo ohworakpọ vuọvo ro se ru erhuvwu kerẹ Jesu-u, o ji vwo ẹgba nẹ isun rẹ akpọneje.
5 Ra vwọ rhọvwọn Jesu nu, ẹdẹ ujuvẹ yen wanre tavwen o ki kpo odjuvwu. Jihova da reyọ vwo mu Ovie rẹ Uvie na. (Iruo Rẹ Iyinkọn Na 2:33) Usuon rẹ Ọghẹnẹ che sun vwo nẹ odjuvwu rhe otọrakpọ na. (Ẹvwọphia 11:15) Kọyensorọ Baibol vwo se Uvie rẹ Ọghẹnẹ nẹ “Uvie rọyen vwẹ obo odjuvwu.”—2 Timoti 4:18.
6 Baibol na tare nẹ Jesu rho vrẹ ivie rẹ akpọ na ejobi kidie ọyehẹ “ọvuọvo ro je ghwo na.” (1 Timoti 6:16) Isun rẹ ihworakpọ ghwẹ, ẹkẹvuọvo Jesu cha dia bẹdẹ. Erhuvwu rẹ usuon rẹ Jesu cha dia bẹdẹ.
7 Aroẹmrẹ rẹ Baibol na tare nẹ Jesu cha dia Ovie ro vwo erorokẹ, ro ji che brorhiẹn rẹ abavo: “[“Ẹwẹn,” NW] rẹ Ọrovwohwo kọ cha rhan muo, [“ẹwẹn,” NW] rẹ ẹghwanre vẹ ẹruọ; [“ẹwẹn,” NW] rẹ iroro vẹ ẹgba, [“ẹwẹn,” NW] rẹ erianriẹn vẹ oshọ ẹdjẹ rẹ Ọrovwohwo. Ẹguọnọ rọyen kẹ evun rẹ oshọ ẹdjẹ rẹ Ọrovwohwo ọ dia. Ọ dia obo rẹ ẹro rọyen mrẹre o che ni vwo guẹdjọ-ọ eyẹ ọ cha vwẹ obo ro nyori brorhiẹ-ẹ; ẹkẹvuọvo ọvwata o vwo guẹdjọ rẹ ivwiogbere.” (Aizaya 11:2-4) Wọ guọnọ oka rẹ ovie yena?
8 Ọghẹnẹ sane ihwo evo ri che nene Jesu sun vwẹ odjuvwu. Kerẹ udje, ọyinkọn Pọl vuẹ Timoti nẹ, “Ọ da dianẹ avwanre vẹ ọyen chiri, avwanre vẹ ọyen ke je re uvie kugbe.” (2 Timoti 2:12) Bro ihwo yen che nene Jesu sun?
9 Kirobo rẹ avwanre yonori vwẹ Uyovwinrota 7, ọyinkọn Jọn mrẹ emramrẹ rẹ Jesu kerẹ Ovie vwẹ odjuvwu vẹ ivie 144,000 efa. Amono yen 144,000 na? Jọn djere nẹ e “si odẹ rọyen [Jesu] kugbe odẹ rẹ Ọsẹ rọyen phihọ arhare rayen.” Ọ da je ta: “Enana hẹ ihwo ri nene Omogodẹ na [kọyen, Jesu] kpo asan kasan rọ rare; a tan enana nẹ uherevie rẹ ihwo rẹ akpọ na rhe.” (Se Ẹvwọphia 14:1, 4.) Ihwo 144,000 na, Inenikristi re fuevun rẹ Ọghẹnẹ sanere, re vẹ Jesu “cha re vwẹ akpọ na” kerẹ ivie. Ọke ayen de ghwu, ka rhọvwọn ayen kpo odjuvwu. (Ẹvwọphia 5:10) Vwo nẹ ọke rẹ iyinkọn na rhe, ọyen Jihova vwọ sane Inenikristi re fuevun vwọba ẹko rẹ ivie 144,000 na.
10 Jihova vwo ọdavwẹ avwanre mamọ te ẹdia rọ vwọ sane ihworakpọ nẹ ayen nene Jesu sun. Jesu cha dia omamọ rẹ osun kidie ọ nabọ vughe avwanre. Ọ riẹn obo rọ pha ra vwọ dia ohworakpọ, ra je vwọ rioja. Pọl tare nẹ Jesu roro kẹ avwanre, ọ dia ohwo “ro jẹ ọdavwẹ rẹ avwanre ẹriẹ-ẹn,” ọyen jẹ “ohwo ra davwini dẹvure kerẹ ekpuyovwi rẹ avwanre.” (Hibru 4:15; 5:8) Ihwo 144,000 na je riẹn obo rọ hepha ra vwọ dia ohworakpọ. Ayen ji nene jẹgba vẹ ega muabọ re. Kọyensorọ o vwo mu avwanre ẹro nẹ Jesu kugbe 144,000 na cha riẹn ebẹnbẹn kugbe ọdavwẹ rẹ avwanre.
DIE YEN UVIE RẸ ỌGHẸNẸ CHE RU?
11 Jesu yono idibo rọyen nẹ ayen nẹrhovwo nẹ e ru ọhọre rẹ Ọghẹnẹ vwẹ odjuvwu. Diesorọ? Avwanre yonori vwẹ Uyovwinrota 3 nẹ Eshu rọ dia Idẹbono na vwọso Jihova. Ọke rẹ Eshu vwo gbevwọso nu, Jihova da vwẹ uphẹn vwọ kẹ vẹ emekashe ri gbe nene nẹ ayen dia odjuvwu ọmọke krẹn. Kọyen, ọ dia emekashe na eje yen ruẹ ọhọre Ọghẹnẹ vwẹ odjuvwu ọke yena-a. Vwẹ Uyovwinrota 10, avwanre che yono kpahen Idẹbono vẹ emekashe na kpobarophiyọ.
12 Baibol na djerephia nẹ a da vwẹ Jesu mu Ovie rẹ Uvie Ọghẹnẹ nu, ko che nene Idẹbono phi ofovwin. (Se Ẹvwọphia 12:7-10.) Owọ 10 djisẹ rẹ emu eghanghanre ivẹ re phiare. Usuon rẹ Ọghẹnẹ ton phiyọ vẹ Jesu Kristi rọ dia Ovie rọyen, a djẹ Idẹbono nẹ odjuvwu rhe otọrakpọ na. Kirobo rẹ avwanre che yono, erọnvwọn nana phia nure.
13 Baibol na djisẹ rẹ aghọghọ rẹ emekashe re fuevun na ọke ra vwọ djẹ Idẹbono vẹ emekashe rọyen nẹ odjuvwu. Avwanre de se: “Ghọghọ, E odjuvwu kugbe ovwan re dia evun rọyen!” (Ẹvwọphia 12:12) Obọdẹn ufuoma kugbe oyerinkugbe rhe dia vwẹ odjuvwu kidie emekashe na eje ruẹ ọhọre rẹ Ọghẹnẹ re.
14 Ẹkẹvuọvo, akpeyeren vwẹ otọrakpọ na fẹnẹre mamọ. Erọnvwọn ebrabra phia kẹ ihwo “kidie Idẹbono wotọ bru ovwan rhire,” vẹ “ophu rode, fikiridie ọ riẹnre nẹ ọke rọyen pha krẹkrẹ.” (Ẹvwọphia 12:12) Ophu mu Idẹbono mamọ. Kidie nẹ a djẹrẹ nẹ odjuvwu, ọ je riẹn nẹ ọmọke krẹn yen chekọ ka cha ghwọrọ. Ọ davwẹngba rọyen eje rọ vwọ so okpetu, emiavwe vẹ ojaẹriọ vwẹ otọrakpọ na eje.
15 Ọhọre rẹ Ọghẹnẹ kpahen akpọ na ji rhi wene-e. Ọ je guọnọ nẹ ihworakpọ re gbare dia otọrakpọ na bẹdẹ bẹdẹ vwẹ iparadaisi. (Une Rẹ Ejiro 37:29) Ọtiọyena, mavọ yen Uvie rẹ Ọghẹnẹ se vwo ru ọnana?
16 Aroẹmrẹ rẹ Daniẹl 2:44 da ta: “Vwẹ ọke rẹ ivie yena, Ọghẹnẹ rẹ odjuvwu na cha vwẹ uvie ọvo mu, ra sa guọghọ-ọ eyẹ e che siobọ nẹ ekete rọyen kẹ ihwo ọfa-a. Ọ cha guọghọ ivie nana ejobi ibribro ọ me vwẹ ayen te oba, ko mudia bẹdẹ.” Die yen aroẹmrẹ nana yono avwanre kpahen Uvie rẹ Ọghẹnẹ?
17 Ẹsosuọ, ọ tare nẹ Uvie Ọghẹnẹ ton usuon phiyọ “vwẹ ọke rẹ ivie yena.” Ọnana mudiaphiyọ nẹ isuon efa ji ke rhe suẹn vwẹ otọrakpọ na ọke rẹ Usuon rẹ Ọghẹnẹ cha vwọ tonphiyọ. Ọrivẹ, ọ vuẹ avwanre nẹ Uvie Ọghẹnẹ cha dia bẹdẹ, nẹ e che siobọnu ekete rọyen kẹ ihwo efa-a. Ọrerha, ofovwin cha dia uvwre rẹ Uvie rẹ Ọghẹnẹ kugbe usuon rẹ akpọ na. Uvie rẹ Ọghẹnẹ yen che phikparobọ, kọyen cha dia usuon vuọvo ro che sun akpọneje. Vwẹ ọke yena, ihworakpọ ki che vwo omamọ rẹ usuon ro me yovwin kparobọ.
18 Idjerhe vọ yen Uvie rẹ Ọghẹnẹ cha vwọ reyọ ẹdia rẹ usuon rẹ akpọ na? Tavwen ofovwin rọ koba re se Amagidọn ki rhi phi, emekashe rẹ Idẹbono cha phiẹn “ivie rẹ akpọ na ejobi, ri se ayen koko ra hẹrhẹ ofovwi rẹ ẹdẹ rode rẹ Ọghẹnẹ Ọrovwoẹgba na.” E, isun rẹ akpọ na che nene Uvie Ọghẹnẹ phi ofovwin.—Ẹvwọphia 16:14, 16; ni Eta rẹ Odjefiotọ 10.
19 Diesorọ avwanre vwọ guọnọ Uvie rẹ Ọghẹnẹ? Iroro erha, siẹrẹ e da hanvwe. Ẹsosuọ, avwanre irumwemwu, avwanre muọga, ji ghwẹ. Ẹkẹvuọvo, Baibol na tare nẹ avwanre cha dia bẹdẹ siẹrẹ Uvie Ọghẹnẹ da rhe. Jọn 3:16 tare nẹ: “Ọghẹnẹ guọnọ akpọ na ọ da vwẹ Ọmọ ọvuọvo rọyen na kẹ, rere ohwo kohwo ro sere gbuyota vwo jẹ ghwọrọ ẹkẹvuọvo ko vwo arhọ ri bẹdẹ.”
20 Ọrivẹ, irumwemwu rẹ ihwo riariẹ avwanre phiyọ. Ihwo buebun gun efian, ghwa ihwo ria, ji gbe ọfanrhiẹn. Avwanre che se si ihwo nana no-o, jokpanẹ Ọghẹnẹ ọvo. A cha ghwọrọ irumwemwu re rhọnvwe kurhẹriẹ-ẹ vwẹ Amagidọn. (Se Une Rẹ Ejiro 37:10.) Ọrerha, usuon rẹ ihworakpọ pha brabra, ayen ji vọn vẹ ọkon. Ayen guọnọ chọn ihwo uko vwọ kerhọ rẹ Ọghẹnẹ-ẹ. Baibol na tare nẹ “ohwo da tua ohwo muotọ kẹ umiovwo rọyen.”—Aghwoghwo 8:9.
21 Amagidọn da wan nu, Uvie Ọghẹnẹ cha nẹrhẹ e ru ọhọre rẹ Ọghẹnẹ vwẹ akpọ na. Kerẹ udje, ọ cha ghwọrọ Idẹbono kugbe emekashe rọyen. (Ẹvwọphia 20:1-3) Ohwo vuọvo rha cha muọga-a. Ihworakpọ re fuevun cha dia bẹdẹ vwẹ Iparadaisi fikirẹ ọtanhirhe na. (Ẹvwọphia 22:1-3) Uvie na che ru odẹ rẹ Ọghẹnẹ fon. Die yen ọnana mudiaphiyọ? O mudiaphiyọ nẹ usuon rẹ Ọghẹnẹ de sun akpọ na re, ihworakpọ eje che muọghọ kẹ odẹ rẹ Jihova.—Ni Eta rẹ Odjefiotọ 21.
ỌKE VỌ YEN A VWỌ VWẸ JESU MU OVIE?
22 Jesu yono idibo rọyen nẹ ayen nẹrhovwo: “Jẹn Uvie wẹn rhe.” Ọyena djerephia nẹ usuon rẹ Ọghẹnẹ cha rhe vwẹ obaro na. Jihova cha reyọ usuon na vwo mu, ọ me rha vwẹ Jesu vwo mu Ovie rọyen. Ugege rẹ Jesu vwo rhivwin kpo odjuvwu yen a vwọ reyọ mu Ovie? Ẹjo, ọ hẹrhẹre. Ọke ra vwọ rhọvwọn Jesu nẹ ushi nu, Pita vẹ Pọl de djephia phephẹn oborẹ aroẹmrẹ rẹ Une Rẹ Ejiro 110:1 shekpahen Jesu. Vwẹ aroẹmrẹ na, Jihova da ta: “Tidia vwẹ obọrhe mẹ, bẹsiẹye me vwọ vwẹ ivwighrẹ wẹn hwaotọ kẹ wẹ chiyi.” (Iruo Rẹ Iyinkọn Na 2:32-35; Hibru 10:12, 13) Mavọ o che kri te tavwen Jihova ki vwẹ Jesu mu Ovie?
23 Ikpe buebun tavwen a ke rhe mrẹ 1914, ẹko rẹ Inenikristi evo vwo ẹruọ rẹ ọghanrovwẹ rẹ ukpe yena kirobo rẹ Baibol na mraro rọyen. Obo re phia vwẹ akpọ na vwo nẹ 1914 rhe, djerephia nẹ ẹruọ rayen na gbare. Jesu ton usuon phiyọ vwẹ ukpe yena. (Une Rẹ Ejiro 110:2) O rhe kri-i, a da djẹ Idẹbono rhe otọrakpọ na, asaọkiephana “ọke rọyen pha krẹkrẹ.” (Ẹvwọphia 12:12) Vwẹ uyovwinrota rọ vwọ kpahen ọnana, avwanre cha mrẹ erọnvwọn efa ri djerephia nẹ avwanre yerẹn vwẹ ọke yena re. Avwanre ji che yono nẹ Uvie rẹ Ọghẹnẹ cha nẹrhẹ e ru ọhọre rẹ Ọghẹnẹ vwẹ akpọ na kẹrẹkpẹ.—Ni Eta rẹ Odjefiotọ 22.
[Enọ]
 1. Ẹrhovwo vọ ra riẹnre mamọ yen che roro kpahen?
 2. Erọnvwọn erha vọ yen Jesu tare nẹ a nẹrhovwo kpahen?
 3. Die yen ofori nẹ avwanre riẹn kpahen Uvie rẹ Ọghẹnẹ?
 4. Die yen Uvie rẹ Ọghẹnẹ, ono yen Ovie rọyen?
 5. Tivọ yen usuon Ọghẹnẹ na che sun nurhe? Tivọ yen uvie na che sun?
6, 7. Diesorọ Jesu vwo yovwin vrẹ isun rẹ ihworakpọ?
 8. Mavọ yen avwanre ru riẹn nẹ ọ dia Jesu ọvo yen che su-un?
 9. Bro ihwo yen che nene Jesu sun? Ọke vọ yen Ọghẹnẹ vwọ ton ẹsanọ rayen phiyọ?
10. Diesorọ ọ vwọ dia emu rẹ ẹguọnọ nẹ Jihova sane Jesu vẹ ihwo 144,000 na, nẹ ayen sun ihworakpọ?
11. Diesorọ Jesu vwo yono idibo rọyen nẹ ayen nẹrhovwo nẹ e ru ọhọre rẹ Ọghẹnẹ vwẹ odjuvwu?
12. Erọnvwọn eghanghanre ivẹ vọ yen djisẹ rayen vwẹ Ẹvwọphia 12:10?
13. Die yen phiare ọke ra vwọ djẹ Idẹbono nẹ odjuvwu nu?
14. Die yen phia vwẹ otọrakpọ na kidie nẹ a djẹ Idẹbono nẹ odjuvwu rhe?
15. Die yen ọhọre rẹ Ọghẹnẹ vwọ kẹ akpọ na?
16, 17. Die yen Daniẹl 2:44 vuẹ avwanre kpahen Uvie rẹ Ọghẹnẹ?
18. Die yen odẹ rẹ ofovwin rọ koba rẹ Uvie rẹ Ọghẹnẹ vẹ isun rẹ akpọ na che phi?
19, 20. Diesorọ avwanre vwọ guọnọ Uvie rẹ Ọghẹnẹ nẹ o sun akpọ na?
21. Mavọ yen Uvie na cha nẹrhẹ e ru ọhọre Ọghẹnẹ vwẹ akpọ na?
22. Mavọ yen avwanre ru riẹn nẹ a vwẹ Jesu mu Ovie vwẹ otọrakpọ-ọ, yẹrẹ ugege ra vwọ rhọvwọn nẹ ushi-i?
23. (a) Ọke vọ yen Jesu vwọ ton usuon phiyọ kerẹ Ovie? (b) Die yen e che yono vwẹ uyovwinrota rọ vwọ kpahen ọnana?
[Uhoho rọhẹ aruọbe 92]
ỌDJẸKOKO
UYOTA 1: UVIE RẸ ỌGHẸNẸ ỌYEN UVI RẸ USUON
“Jẹn uvie wẹn rhe, ru ẹguọnọ wẹn vwẹ akpọ na kirobo re ruẹ vwẹ obo odjuvwu.”—Matiu 6:9-13
Die yen Uvie rẹ Ọghẹnẹ?
Ẹvwọphia 11:15
Usuon rẹ Ọghẹnẹ che sun vwo nẹ odjuvwu rhe otọrakpọ na.
1 Timoti 6:15
Jesu yen Ovie rẹ Uvie rẹ Ọghẹnẹ.
Ẹvwọphia 14:1, 4
Ihworakpọ 144,000 che nene Jesu sun vwẹ odjuvwu.
Hibru 4:​15; 5:8
Jesu vẹ ihwo 144,000 na riẹn obo rọ hepha ra vwọ dia ohworakpọ, kugbe ebẹnbẹn rẹ avwanre hirharoku.
UYOTA 2: JESU CHA DIA OSUN RO ME YOVWIN KPAROBỌ
“Ọvwata o vwo guẹdjọ rẹ ivwiogbere.”—Aizaya 11:4
Diesorọ ọ vwọ dianẹ Jesu yen Ovie ro me fo Uvie na?
1 Timoti 6:16
Isun rẹ ihworakpọ ghwẹ, ẹkẹvuọvo Jesu cha dia bẹdẹ. Erhuvwu rẹ usuon rẹ Jesu cha dia bẹdẹ.
Aizaya 11:2-4
O vwo ohworakpọ ọvuọvo ro se ru erhuvwu kerẹ Jesu-u. O ji vwo ẹgba nẹ isun rẹ akpọneje. O vwo erorokẹ, o ji brorhiẹn rẹ abavo.
UYOTA 3: UVIE ỌGHẸNẸ CHA NẸRHẸ E RU ỌHỌRE RẸ ỌGHẸNẸ VWẸ AKPỌ NA
“Ọghẹnẹ rẹ odjuvwu na cha vwẹ uvie ọvo mu, ra sa guọghọ-ọ.”—Daniẹl 2:44
Die yen Uvie rẹ Ọghẹnẹ ru re? Die yen Uvie na che ru vwẹ obaro na?
Ẹvwọphia 12:7-12
Ọke a vwọ vwẹ Jesu mu Ovie nu vwẹ 1914, ọ da djẹ Eshu nẹ odjuvwu rhe akpọ na. Kọyensorọ okpetu, emiavwe vẹ ojaẹriọ vwọ vọn akpọneje.
Aghwoghwo 8:9; Ẹvwọphia 16:16
Vwẹ ofovwin rẹ Amagidọn, Uvie rẹ Ọghẹnẹ cha ghwọrọ ihwo vẹ ọkon eje kugbe isuon rẹ ihworakpọ.
Une Rẹ Ejiro 37:10
A cha ghwọrọ irumwemwu re rhọnvwe kurhẹriẹ-ẹ.
Ẹvwọphia 22:1-3
Uvie rẹ Ọghẹnẹ de che sun akpọ na, ohwo vuọvo rha cha muọga, yẹrẹ ghwu-u, ihwo ejobi ki che mu ọghọ kẹ odẹ rẹ Ọghẹnẹ.
[Uhoho rọhẹ aruọbe 89]
Rhavwẹn ọke ra vwọ djẹ Idẹbono vẹ emekashe rọyen nẹ odjuvwu nu, ọyen ojaẹriọ vwọ vọn akpọ na. Ojaẹriọ na che vwoba kẹrẹkpẹ
[Uhoho rọhẹ aruọbe 90]
Uvie rẹ Ọghẹnẹ cha nẹrhẹ e ru ọhọre rẹ Ọghẹnẹ gba vwẹ otọrakpọ na

^ ***bhs aruọbe 105-115 Uyota Kpahen Emekashe Na***
UYOVWINROTA 10
Uyota Kpahen Emekashe Na
JIHOVA guọnọre nẹ avwanre vughe orua rọyen. Emekashe na ẹbẹre ọvo rẹ orua Ọghẹnẹ. Vwevunrẹ Baibol na, e se ayen nẹ “emọ rẹ Ọghẹnẹ.” (Job 38:7) Die yen emekashe na ruẹ? Idjerhe vọ yen ayen vwọ chọn ihwo uko ọke rọ wanre na? Ayen je sa chọn avwanre uko asaọkiephana?—Ni Eta rẹ Odjefiotọ 8.
2 Ofori nẹ avwanre riẹn asan rẹ emekashe na nurhe. Kọlose 1:16 tare nẹ ọke rẹ Jihova vwọ ma Jesu nu, ọ da ma “kemu kemu ejobi, re hẹ obo odjuvwu kugbe re hẹ otọ rẹ akpọ na.” Emekashe na, evo usun rẹ oborẹ a mare. Emekashe bro yen a mare? Baibol na tare nẹ iduduru ujorin buebun rẹ emekashe yen herọ.—Une Rẹ Ejiro 103:20; Ẹvwọphia 5:11.
3 Baibol na ji yono avwanre nẹ Jihova ma emekashe na nu tavwen ọ ke ma akpọ na. Die ayen ruru ọke rẹ ayen vwọ mrẹ akpọ na? Ọbe rẹ Job vuẹ avwanre nẹ ayen ghọghọre. Ayen orua re ga Jihova kuẹgbe.—Job 38:4-7.
EMEKASHE VWẸ UKẸCHA KẸ IHWO RẸ ỌGHẸNẸ
4 Emekashe vwo ọdavwẹ kpahen ihworakpọ vẹ ọhọre rẹ Jihova kẹ akpọ na. (Isẹ 8:30, 31; 1 Pita 1:11, 12) Ọke rẹ Adam vẹ Ivi vwo gbevwọso Ọghẹnẹ, ọ da emekashe na mamọ. Ọ rọ ma da ayen kẹ, ayen vwọ mrẹ buebun rẹ ihwo ri jẹ ẹme rẹ Jihova enyo asaọkiephana. Ẹkẹvuọvo, siẹrẹ orumwemwu de kurhẹriẹ, o de rhivwin bru Ọghẹnẹ, emekashe na ke ghọghọ. (Luk 15:10) Emekashe na vwo ọdavwẹ mamọ kpahen ihwo re ga Ọghẹnẹ. Jihova vwẹ emekashe na vwọ chochọ rẹ idibo rọyen rehẹ akpọ na. (Hibru 1:7, 14) Jẹ avwanre roro kpahen idje evo.
5 Jihova ji emekashe ivẹ nẹ ayen ra vwẹ ukẹcha kẹ Lọt vẹ orua rọyen rere ayen vwọ vrabọ rẹ oghwọrọ rẹ orere rẹ Sodọm vẹ Gomora. (Jẹnẹsis 19:15, 16) Ikpe ujorin buebun vwọ wan nu, e de mu ọmraro Daniẹl phiyọ unu rẹ ikpohrokpo, ẹkẹvuọvo ayen wanrọn oma-a, kidie Ọghẹnẹ “ji amakashe rọyen rhi rhurhu inu rẹ ikpohrokpo na.” (Daniẹl 6:22) Ọyena vwọ wan nu, Jihova de ji amakashe rọyen re sivwin ọyinkọn Pita ọke re vwo muo phiyọ uwodi. (Iruo Rẹ Iyinkọn Na 12:6-11) Emekashe je vwẹ ukẹcha kẹ Jesu ọke rọ vwọ hẹ otọrakpọ na. Kerẹ udje, ọke re vwo brophiyame nu, “emakashe de rhi gbe odibo kẹ.” (Mak 1:13) Tavwen e ki hwe Jesu, amakashe ọvo “vwẹ ogangan kẹ.”—Luk 22:43.
6 Nonẹna, emekashe rha vwẹ oma phia kẹ ihworakpọ mrẹ-ẹ. Dedena, Ọghẹnẹ je vwẹ ayen chọn idibo rọyen uko. Baibol na da ta: “Amakashe rẹ Ọrovwohwo mu erhọn riariẹ ayen otu re djẹ oshọ rọyen, o de sivwi ayen.” (Une Rẹ Ejiro 34:7) Diesorọ avwanre vwọ guọnọ ochọnvwe rayen? Kidie avwanre vwo ivwighrẹn ri vwo ẹgba mamọ, re guọnọ wan avwanre oma. Ayen ihwo vọ? Tivọ ayen nurhe? Idjerhe vọ ayen vwọ guọnọ wan avwanre oma? Ra vwọ kpahenphiyọ enọ yena, e jẹ avwanre mrẹ obo re phiare ọmọke krẹn ra vwọ ma Adam vẹ Ivi nu.
IVWIGHRẸN AVWANRE RE RHIẸROMRẸ-Ẹ
7 Avwanre yonori vwẹ Uyovwinrota 3 nẹ amakashe ọvo gbevwọso Ọghẹnẹ, ọ je guọnọ sun ihwo efa. Baibol na se re nẹ Eshu, rọ dia Idẹbono na. (Ẹvwọphia 12:9) Eshu je guọnọ nẹ ihwo efa gbevwọso Ọghẹnẹ. Ọ phiẹn Ivi, ghwe nẹ ọke yena rhe, ọ je phiẹn ihwo buebun re. Dedena, ihwo kerẹ Ebẹl, Inọk, vẹ Noa fuevun kẹ Jihova.—Hibru 11:4, 5, 7.
8 Vwẹ ọke rẹ Noa, emekashe evo gbevwọso Ọghẹnẹ, ayen da yanjẹ ẹdia rayen vwo vwẹ odjuvwu rhe dia otọrakpọ na kerẹ ihworakpọ. Diesorọ ayen vwo ru ọtiọyen? Baibol na tare nẹ kidie ayen guọnọ rọvwọn eya komobọ. (Se Jẹnẹsis 6:2.) Ẹkẹvuọvo, ọ chọre rẹ emekashe vwo ru ọtiọyen. (Jude 6) Ihworakpọ buebun vwẹ ọke yena, da rhe họhọ emekashe umwemwu na womarẹ umiovwo vẹ ozighi rẹ ayen gbe. Jihova de brorhiẹn rọ vwọ vwẹ oghwe ghwọrọ akpọ na ejobi. Ẹkẹvuọvo, o sivwin idibo rọyen re fuevun. (Jẹnẹsis 7:17, 23) Rere ayen vwọ vrabọ rẹ oghwe na, emekashe uwmemwu na de rhivwin kpo odjuvwu. Baibol na se ayen emekashe rẹ Idẹbono. Ayen da vwomaba Eshu gbevwọso Ọghẹnẹ, Idẹbono da rhe dia osun rayen.—Matiu 9:34.
9 Kidie ayen gbevwọso Ọghẹnẹ, Jihova rhe rhiabọreyọ ayen ro orua rọyen ọfa-a. (2 Pita 2:4) Emekashe rẹ Idẹbono na rhe che se wene oma phiyọ ihworakpọ ọfa-a, ẹkẹvuọvo, ayen je phiẹn “akpọ na ejobi.” (Ẹvwọphia 12:9; 1 Jọn 5:19) Jẹ avwanre yono kpahen ona rẹ ayen vwọ phiẹn ihwo buebun.—Se 2 Kọrẹnt 2:11.
OBORẸ EMEKASHE RẸ IDẸBONO PHIẸN IHWO WAN
10 Idjerhe buebun yen emekashe rẹ Idẹbono vwọ phiẹn ihwo. Ihwo nene emekashe rẹ Idẹbono nana ta ota komobọ yẹrẹ womarẹ ọboepha. E vwo nene emekashe rẹ Idẹbono ta ota, ọyen uruemu rẹ orhan. Ẹkẹvuọvo, Baibol na si avwanre orhọ nẹ a kẹnoma kẹ kemu kemu ro churobọ si emekashe rẹ Idẹbono. (Galesha 5:19-21) Diesorọ? Kirobo rẹ orhuẹn reyọ ufi vwo mu eranvwe ye, ọtiọyen emekashe rẹ Idẹbono na reyọ ona vwọ phiẹn ihwo, ji sun ayen.—Ni Eta rẹ Odjefiotọ 26.
11 Ona ọvo ayen vwọ phiẹn ihwo yen epha-ẹbọ. Ọnana ẹgba ra sa vwọ guọnọ oborẹ obaro na cha dia yẹrẹ ra vwọ guọnọ otọ rẹ obo ra riẹnre-e. Ohwo se ru ọnana womarẹ a vwọ guọnọ otọ rẹ obo re cha phia vwẹ obaro na, re vwo ni ughegbe, ubigho, ẹhẹrhabọ, isio yẹrẹ erọnvwọn efa vwọ mraro. Buebun rẹ ihwo rorori nẹ irueru nana che se ru ohwo emu vuọvo-o, ẹkẹvuọvo, ọyena dia uyota-a. E vọnre vẹ imuoshọ. Kerẹ udje, Baibol na djerephia nẹ emekashe rẹ Idẹbono nana vẹ ihwo ri bọepha yen gba wian kuẹgbe. Iruo Rẹ Iyinkọn Na 16:16-18 vuẹ avwanre kpahen ẹgba “rẹ aroẹmrẹ” ro nẹ obo rẹ Idẹbono rhe, rọ nẹrhẹ ọmọtẹ ọvo vwo ogangan rẹ “aroẹmrẹ.” Ọke rẹ Pọl vwọ djẹ ẹwẹn rẹ Idẹbono na nẹ oma rẹ ọmọtẹ na nu, ọ rha sa mraro ọfa-a.
12 Emekashe rẹ Idẹbono na je reyọ ona ọfa vwọ phiẹn ihwo. Ayen davwẹngba rẹ ayen vwọ nẹrhẹ avwanre roro nẹ a sa ta ota kẹ ihwo ri ghwure, nẹ ihwo ri ghwure na je hẹ asan ọvo yerẹn, ọtiọyena, avwanre vẹ ayen sa ta ota kugbe yẹrẹ ayen je sa wan avwanre oma. Kerẹ udje, ohwo rẹ ugbeyan yẹrẹ ohwo rẹ orua rọyen ghwuru se bru ọboepha ra, kiridie ọboepha na tare nẹ ọyen se nene ohwo ro ghwure na ta ota. Ọboepha na sa vuẹ ohwo na orọnvwọn kpahen ohwo ro ghwuru na rọ cha vwerhọn oma, ọboepha na sa tobọ wene urhuru kpo ọ rẹ ohwo ro ghwuru na. (1 Samuẹl 28:3-19) E ji mu irueru rẹ orivwin esho buebun kpahen esegbuyota na nẹ ihwo ri ghwuru na je hẹ asan ọvo yerẹn. Esegbuyota nana vwomaphia vwẹ irivwin esho, ẹkarophiyọ rẹ ughwu ohwo, izobo re ze vwọ kẹ irivwin, yẹrẹ irueru rẹ ughworivwin. Siẹrẹ Inenikristi da sen nẹ ayen che vwobọ vwẹ irueru tiọyena-a, ihwo rẹ orua rayen yẹrẹ ihwo rẹ orere rayen ke vwẹ ayen guẹdjọ, harhan ayen, je kẹnoma kẹ ayen. Ẹkẹvuọvo Inenikristi riẹnre nẹ ihwo ri ghwure na hẹ asan vuọvo yerẹ-ẹn. Avwanre cha sa ta ota kẹ aye-en, ayen je cha sa wan avwanre oma-a. (Une Rẹ Ejiro 115:17) Jomaphiyotọ. Wọ davwẹngba wo vwo nene ihwo ri ghwuru yẹrẹ emekashe rẹ Idẹbono ta ota-a, wo ji vwobọ vwẹ irueru ri churobọ si orha-an.—Se Urhi Rivẹ 18:10, 11; Aizaya 8:19.
13 Ọ dia emekashe rẹ Idẹbono na phiẹn ihwo ọvo-o, ayen je djoshọ muẹ ayen. Nonẹna, Eshu vẹ emekashe rọyen riẹnre nẹ ọke ro chekọ rẹ Ọghẹnẹ cha vwọ ghwọrọ ayen pha “krẹkrẹ,” ọtiọyena, ivun miovwo ayen mamọ kọyensorọ ayen vwọ so ozighi vẹ oyanghan vrẹ obo ri jovwo. (Ẹvwọphia 12:12, 17) Ẹkẹvuọvo, ihwo uriorin buebun re djoshọ rẹ emekashe rẹ Idẹbono na jovwo rha djoshọ rayen asaọkiephana-a. Die yen chọn ayen uko?
REYỌ VWỌSO EMEKASHE RẸ IDẸBONO
14 Baibol na vuẹ avwanre obo ra sa vwọ reyọ vwọso emekashe rẹ Idẹbono. Kerẹ udje, ihwo evo vwẹ orere rẹ Ẹfesọs nene emekashe rẹ Idẹbono ta ota tavwen ayen ke rhe mrẹ uyota na vughe. Mavọ ayen se vwo bru oma reyọ? Baibol na da ta: “Buebun ri ruẹ egbẹlẹkẹ da ghwẹ ẹbe rayen koko a da torhẹ ayen vwẹ irharo rẹ ihwo ejobi.” (Iruo Rẹ Iyinkọn Na 19:19) Kidie nẹ ayen guọnọ dia Inenikristi, ayen da torhẹ ẹbe rẹ imajiki rayen ejobi. A je guọnọ uruemu ọtiọyena mie ihwo re vwobọ vwẹ oka rẹ uruemu yena nonẹna. Ofori nẹ kohwo kohwo rọ guọnọ ga Jihova guọghọ kemu kemu ro churobọ si emekashe rẹ Idẹbono. Ọna churobọ si imagazini, re vwo ni isio na, ifimu, ine, igemu vẹ ẹbe ri titi imajiki, re sa nẹrhẹ avwanre roro nẹ imajiki yẹrẹ emekashe rẹ Idẹbono cha sa wan avwanre oma-a. Ọnana ji churobọ si erọnvwọn rẹ ihwo kuẹphiyọ rere ayen vwọ chochọ rẹ oma rayen.—1 Kọrẹnt 10:21.
15 Ikpe evo vwọ wan nu rẹ ihwo rẹ Ẹfesọs vwọ torhẹ ẹbe rẹ imajiki rayen nu, ọyinkọn Pọl de si nẹ ayen ji nene “otuofovwi rẹ [“ẹwẹn,” NW] umwemwu” “họnra.” (Ẹfesọs 6:12) Dede nẹ ayen torhẹ ẹbe rayen nu, emekashe rẹ Idẹbono na je davwẹngba re vwọ wan ayen oma. Die ọfa yen ofori nẹ ayen ru? Pọl da vuẹ ayen: “Reyọ ekpọfia rẹ esegbuyota na, kọyen wa vwọ kpọ ibiri rẹ erhanre rẹ Idẹbono kufia.” (Ẹfesọs 6:16) Kirobo rẹ ekpọfia chọn isodje vwẹ ofovwin, eriyin esegbuyota je sa chọn avwanre. Avwanre da vwẹroso Jihova nẹ ọ cha chochọ rẹ avwanre, avwanre ke sa vwọso Eshu vẹ emekashe rọyen.—Matiu 17:20.
16 Mavọ yen esegbuyota rẹ avwanre kpahen Jihova sa vwọ ganphiyọ? Ofori avwanre vwo se Baibol na kẹdẹ kẹdẹ, je vwẹroso Jihova nẹ ọ cha chọn avwanre uko. Avwanre de vwo uduefiogbere kpahen Jihova, Eshu vẹ emekashe rọyen rha cha sa wan avwanre oma-a.—1 Jọn 5:5.
17 Die ọfa yen Inenikristi rehẹ Ẹfesọs ruru? Orere ra da ga edjọ yen ayen dia. Ọtiọyena, Pọl da vuẹ ayen: “Nẹ ẹrhovwo kọke kọke.” (Ẹfesọs 6:18) Ofori ayen vwọ nẹrhovwo kẹ ukẹcha rẹ Jihova ọkieje. Kẹ avwanre vwo? Avwanre ji yerẹn vwẹ akpọ rẹ ihwo da ga edjọ. Ofori avwanre je vwọ nẹrhovwo kẹ ukẹcha rẹ Jihova, avwanre se odẹ rọyen siẹrẹ avwanre da nẹrhovwo. (Se Isẹ 18:10.) Siẹrẹ avwanre da rẹ Jihova ọkieje nẹ o sivwin avwanre nẹ obọ rẹ Eshu, ọ cha kpahen phiyọ ẹrhovwo rẹ avwanre.—Une Rẹ Ejiro 145:19; Matiu 6:13.
18 Siẹrẹ avwanre da kẹnoma kẹ kemu kemu ro churobọ si orhan, je vwẹroso Jihova nẹ ọ cha chọn avwanre, avwanre ke sa vwọso Eshu vẹ emekashe rọyen. Avwanre djoshọ raye-en. (Se Jems 4:7, 8.) Jihova vwo ẹgba nẹ emekashe rẹ Idẹbono shesheri. Ọ vwẹ oja re ayen ọke rẹ Noa, ọ je cha ghwọrọ ayen vwẹ obaro na. (Jude 6) Karophiyọ nẹ ọ dia avwanre ọvo yen họnra ohọnre na-a. Jihova vwẹ emekashe rọyen vwọ chọn avwanre uko. (2 Ivie 6:15-17) Avwanre se fiudugberi nẹ womarẹ ukẹcha rẹ Jihova, avwanre se phikparobọ vwẹ ohọnre rẹ avwanre nene Eshu vẹ emekashe rọyen họnra na.—1 Pita 5:6, 7; 2 Pita 2:9.
19 Ọ da dianẹ Eshu vẹ emekashe rọyen yen nẹrhẹ ihwo rioja, diesorọ Ọghẹnẹ je rhe ghwọrọ aye-en? A cha kpahenphiyọ onọ yena vwẹ uyovwinrota rọ vwọ kpahen ọnana.
[Enọ]
 1. Diesorọ o vwo fo nẹ e yono kpahen emekashe na?
 2. Tivọ yen emekashe na nurhe? Emekashe bro yen a mare?
 3. Die yen Job 38:4-7 vuẹ avwanre kpahen emekashe na?
 4. Mavọ avwanre ru riẹn nẹ emekashe na vwo ọdavwẹ kpahen ihworakpọ?
 5. Idjerhe vọ yen emekashe vwọ vwẹ ukẹcha kẹ idibo rẹ Ọghẹnẹ ọke awanre?
 6. (a) Mavọ avwanre ru riẹn nẹ emekashe chọn ihwo rẹ Ọghẹnẹ uko nonẹna? (b) Enọ vọ yen avwanre che roro kpahen?
 7. Die yen ihwo ru re fikirẹ ophiẹnvwe rẹ Eshu?
 8. (a) Idjerhe vọ yen emekashe rẹ Ọghẹnẹ evo rhe vwọ dia emekashe rẹ Idẹbono? (b) Die yen emekashe Idẹbono na ruru rere ayen vwọ vrabọ rẹ Oghwe na?
 9. (a) Die yen phia kẹ emekashe rẹ Idẹbono ọke ayen vwo rhivwin kpo odjuvwu? (b) Die yen avwanre che yono kpahen?
10. Mavọ yen emekashe rẹ Idẹbono na phiẹn ihwo wan?
11. Die yen epha-ẹbọ, diesorọ avwanre vwọ kẹnoma kẹ?
12. (a) Diesorọ ọ vwọ dia imuoshọ ra vwọ davwẹngba vwo nene ihwo ri ghwure ta ota? (b) Diesorọ idibo rẹ Ọghẹnẹ vwobọ vwẹ irueru ri churobọ si orha-an?
13. Die yen ihwo buebun re djoshọ rẹ emekashe Idẹbono jovwo se ru asaọkiephana?
14. Kerẹ Inenikristi rẹ awanre, mavọ yen avwanre sa vwọ reyọ vwọso emekashe rẹ Idẹbono?
15. Die ọfa ofori nẹ avwanre ru rere a sa reyọ vwọso Eshu vẹ emekashe rọyen?
16. Mavọ yen esegbuyota avwanre kpahen Jihova sa vwọ ganphiyọ?
17. Die ọfa yen cha chọn avwanre uko vwọ vrabọ rẹ emekashe rẹ Idẹbono?
18, 19. (a) Mavọ yen avwanre se vwo phikparobọ vwẹ ohọnre rẹ avwanre nene Eshu vẹ emekashe rọyen họnra na? (b) Onọ vọ yen a cha kpahenphiyọ vwẹ uyovwinrota rọ vwọ kpahen ọnana?
[Uhoho rọhẹ aruọbe 110]
OBO RA SA VWỌ REYỌ VWỌSO ESHU VẸ EMEKASHE RỌYEN
▪ Kẹnoma kẹ kemu kemu ro churobọ si imajiki, orhan, yẹrẹ ẹgba rẹ Idẹbono
▪ Yono Baibol na
▪ Nẹrhovwo rhe Jihova Ọghẹnẹ
[Uhoho rọhẹ aruọbe 114]
ỌDJẸKOKO
UYOTA 1: EMEKASHE NA ẸBẸRE ỌVO RẸ ORUA RẸ ỌGHẸNẸ
“Bruphihọ kẹ Ọrovwohwo, E ovwan emekashe rọye, ovwan egba rọye.”—Une Rẹ Ejiro 103:20
Die yen avwanre riẹn kpahen emekashe na?
Job 38:4-7
Jihova ma emekashe na nu tavwen ọ ke ma akpọ na.
Ẹvwọphia 5:11
Iduduru rẹ emekashe yen herọ.
1 Pita 1:11, 12
Emekashe vwo ọdavwẹ kpahen ọhọre rẹ Jihova vwọ kẹ otọrakpọ na.
Luk 15:10
Emekashe na vwo ọdavwẹ ọgangan kpahen ihwo re ga Ọghẹnẹ.
UYOTA 2: EMEKASHE NA VWẸ UKẸCHA KẸ IDIBO RẸ ỌGHẸNẸ
“Amakashe rẹ Ọrovwohwo mu erhọn riariẹ ayen otu re djẹ oshọ rọye, o de sivwi ayen.”—Une Rẹ Ejiro 34:7
Mavọ avwanre ru riẹn nẹ emekashe na sa vwẹ ukẹcha kẹ ihwo?
Jẹnẹsis 19:15, 16; Daniẹl 6:22; Luk 22:43; Iruo Rẹ Iyinkọn Na 12:6-11
Emekashe vwẹ ukẹcha kẹ Lọt, Daniẹl, Jesu, kugbe Pita.
Hibru 1:7, 14
Jihova vwẹ emekashe na vwọ vwẹ ukẹcha kẹ idibo rọyen, je sẹro rayen nonẹna.
UYOTA 3: EMEKASHE RẸ IDẸBONO GUỌNỌ WAN AVWANRE OMA
“Re Idẹbono vwo jẹ asan ẹmrẹ da chọrọ obọ phihọ avwanre oma; kidie avwanre rha hẹ ogbori rẹ ona rọye-e.”—2 Kọrẹnt 2:11
Amono yen emekashe rẹ Idẹbono na, diesorọ ayen vwọ wan ihwo oma?
Ẹvwọphia 12:9
Amakashe ọvo gbevwọso Jihova. E se re Eshu.
Jẹnẹsis 6:2
Vwẹ ọke rẹ Noa, emekashe evo gbevwọso Ọghẹnẹ, ayen rhe dia otọrakpọ na.
Matiu 9:34
Emekashe yena vwomaba Eshu, ayen da rhe dia emekashe rẹ Idẹbono.
Urhi Rivẹ 18:10, 11
Emekashe rẹ Idẹbono na guọnọ idjerhe ayen vwọ phiẹn ihwo, je wan ayen oma.
UYOTA 4: WỌ SA REYỌ VWỌSO IDẸBONO VẸ EMEKASHE RỌYEN
“Hirhe aro ku Idẹbono, rere ọ mrasan djẹ nẹ ovwan oma.”—Jems 4:7
Mavọ wọ sa vwọ mrẹ ukẹcha rẹ Jihova vwọ họnre vwọso Eshu vẹ emekashe rọyen?
Iruo Rẹ Iyinkọn Na 19:19
Ghwọrọ kemu kemu ro churobọ si orhan, imajiki, edjọ, yẹrẹ epha-ẹbọ.
Ẹfesọs 6:16, 18
Bọn esegbuyota wẹn gan womarẹ uyono rẹ Baibol vẹ ẹrhovwo vwọ kẹ ochọnvwe rẹ Ọghẹnẹ.
Isẹ 18:10
Reyọ odẹ rẹ Jihova vwo ruiruo.
[Uhoho rọhẹ aruọbe 106]
“Ọghẹnẹ mẹ ji amakashe rọye rhi rhurhu inu rẹ ikpohrokpo na.”​—Daniẹl 6:22

^ ***bhs aruọbe 29-39 Die Yen Ọhọre Ọghẹnẹ Vwọ kẹ Ihworakpọ?***
UYOVWINROTA 3
Die Yen Ọhọre Ọghẹnẹ Vwọ kẹ Ihworakpọ?
ỌHỌRE Ọghẹnẹ vwọ kẹ ihworakpọ vwerhen oma mamọ. Jihova ma ọshare vẹ aye rẹsosuọ, Adam vẹ Ivi, rere ayen vwọ dia ogba rọ pha yoyovwin. Ọghẹnẹ guọnọre nẹ ayen vwiẹ emọ, ru akpọneje phiyọ iparadaisi, ji vwẹrote eranvwe na.—Jẹnẹsis 1:28; 2:8, 9, 15; ni Eta rẹ Odjefiotọ 6.
2 Wo rorori nẹ avwanre ghini se yerin vwẹ iparadaisi? Jihova da ta: “Me ta nure, mi ji se ruo gba.” (Aizaya 46:9-11; 55:11) Vwọrẹ uyota, Ọghẹnẹ che ru obo ro veri, o vwo emu vuọvo rọ cha dobọ rọyen ji-i. Jihova tare nẹ, o vwo oboresorọ ọ vwọ ma otọrakpọ na, “ọ vwẹ ozighi ma-a,” kọyen ọ marọ kufia-a. (Aizaya 45:18) Ọ guọnọre nẹ ihwo dia otọrakpọ na eje. Oka rẹ ihwo vọ yen Ọghẹnẹ guọnọre nẹ e dia otọrakpọ na, mavọ yen ayen cha dia kri te? Baibol na da ta: “Ọvwata [yẹrẹ ohwo ro nyẹme] cha re ughwẹ rẹ otọ na, kọ dia enu rọyen bẹdẹ.”—Une Rẹ Ejiro 37:29; Ẹvwọphia 21:3, 4.
3 Ihwo muọga, ji ghwẹ nonẹna. Vwẹ asan buebun, ihwo họnra, ji hwe ohwohwo. O muẹro nẹ ọnana dia ọhọre rẹ Ọghẹnẹ-ẹ. Die yen phiare? Baibol na ọvo yen sa vuẹ avwanre.
ỌVWEGHRẸN RẸ ỌGHẸNẸ
4 Baibol na vuẹ avwanre nẹ, Ọghẹnẹ vwo ọvweghwrẹn ọvo, odẹ rọyen, “Idẹbono kugbe Ukọ..” Eshu ta ota kẹ Ivi vwẹ ogba rẹ Idẹn womarẹ ọrọdekọ. (Ẹvwọphia 12:9; Jẹnẹsis 3:1) Eshu ruro rere ọ vwọ họhọ nẹ ọrọdekọ na yen ta ota.—Ni Eta rẹ Odjefiotọ 7.
5 Ọghẹnẹ yen ma Idẹbono rọ dia Eshu na? Ẹjo! Amakashe ọvo rọhẹ odjuvwu ọke rẹ Ọghẹnẹ vwọ ma akpọ na vwọ kẹ Adam vẹ Ivi, ọyen hirhe oma phiyọ Idẹbono. (Job 38:4, 7) Mavọ ọ sa vwọ dia ọtiọyen? Mavọ yen ohwo rẹ uyota sa vwọ dia oji? E vwiẹrẹ kerẹ oji-i. Ẹkẹvuọvo, o de vwo urhurusivwe kpahen obo re dia ọrọye-en, o de ji roro kpahọn ọkeneje, urhurusivwe ọbrabra rọyen na kọ cha ganphiyọ. Uphẹn de rhiephiyọ kẹ, ko che cho orọnvwọn na. Ọtiọyena, kọ cha rhe dia oji.—Se Jems 1:13-15; ni Eta rẹ Odjefiotọ 8.
6 Ọna yen obo re phia kẹ amakashe yena. Ọke rẹ Jihova vwọ ma Adam vẹ Ivi nu, kọ vuẹ ayen nẹ, ayen vwiẹ emọ rere ayen “vọn akpọ na.” (Jẹnẹsis 1:27, 28) Ọ sa dianẹ amakashe yena rorori nẹ, ‘ofori ihworakpọ vwọ ga, ukperẹ Jihova!’ Kidie nẹ o roro kpahọn ọkeneje, ko rhi vwo urhurusivwe kpahen obo re dia ọ rẹ Jihova. Amakashe yena guọnọre nẹ ihworakpọ ga ọyen. Ọ da phiẹn Ivi womarẹ efian ro gun vwọ kẹ. (Se Jẹnẹsis 3:1-5.) Ọtiọyena, ọ da rhe dia Eshu, Idẹbono na, rọ dia ọvweghrẹn rẹ Ọghẹnẹ.
7 Adam vẹ Ivi nyẹme rẹ Ọghẹnẹ-ẹ, ayen da re omamọ na. (Jẹnẹsis 2:17; 3:6) Ayen ru umwemwu vwọso Jihova, ọke vwọ yan obaro, ayen de ghwu kirobo rẹ Jihova vuẹ ayen jovwo. (Jẹnẹsis 3:17-19) Emọ rayen jẹ irumwemwu, kọyensorọ ayen vwo ghwẹ. (Se Rom 5:12.) Rere e se vwo vwo ẹruọ rẹ oboresorọ emọ rẹ Adam vẹ Ivi je vwọ dia irumwemwu, gbe roro kpahen udje rẹ umuko re vwo ruẹ ibrẹdi. Umuko na da miẹghẹn, die yen cha phia kẹ ibrẹdi eje ra vwẹ umuko yena ru? Ayen ji che vwo oka rẹ ẹmiẹghẹn yena. Ọke rẹ Adam vwo jẹ ẹme rẹ Ọghẹnẹ enyo, ọ da rhe dia orumwemwu. Kidie avwanre eje emọ rẹ Adam, avwanre jẹ irumwemwu, yẹrẹ avwanre vwo oka rẹ “ẹmiẹghẹn” kirobo rẹ Adam vwori. Kidie nẹ avwanre irumwemwu na, avwanre ke ghwa, ji ghwẹ.—Rom 3:23; ni Eta rẹ Odjefiotọ 9.
8 Idẹbono yen ton ẹvwọsua rẹ usuon rẹ Jihova phiyọ, ọke rọ vwọ phiẹn Adam vẹ Ivi vwo ru umwemwu. Ọ guọnọre nẹ ayen vwo imuẹro nẹ Jihova orharhe osun rọ phiẹn ayen, ohwo rọ guọnọ erhuvwu raye-en. Eshu ko dje nẹ ihworakpọ sa dia ababọ rẹ usuon rẹ Ọghẹnẹ, kọyen Adam vẹ Ivi se brorhiẹn rẹ obo re brare vẹ obo ri yovwirin komobọ rayen. Die yen Jihova che ru? Ihwo evo rorori nẹ, mane Ọghẹnẹ ghwọrọ otu ri gbevwọsuọ na ugege yena. Ọyena sa kpahenphiyọ ẹvwọsuọ rẹ Idẹbono? Ẹjo.
9 Ọtiọyena, Jihova rha ghwọrọ irumwemwu na ugege yena-a. Ukperẹ ọtiọyen, ọ da vwẹ uphẹn kẹ ihworakpọ nẹ ayen sun omobọ rayen. Ọnana che djephia nẹ Eshu ọvwọrefian, nẹ Jihova yen riẹn obo ri me yovwin vwọ kẹ ihworakpọ. E che yono evuẹ efa kpahọn vwẹ Uyovwinrota 11 rẹ ọbe nana. Ẹkẹvuọvo, mavọ wo ni orhiẹn rẹ Adam vẹ Ivi bruru na? Orhiẹn ayen bruru rẹ ayen vwọ kerhọ rẹ Eshu ukperẹ Ọghẹnẹ na, gbare? Jihova yen kẹ Adam vẹ Ivi kemu kemu rẹ ayen vwori. Ọ kẹ ayen arhọ ọgbagba, ogba oyoyovwin rẹ ayen dia, kugbe owian rọ kẹ ayen omavwerhovwẹn. Jẹ Eshu ru erhuvwu vuọvo kẹ aye-en. Ọ da dia owẹ, die wo che ru?
10 Nonẹna, avwanre ohwo vuọvo ji vwo oka rẹ orhiẹn ọtiọyen rẹ avwanre che bru, re mu arhọ rẹ avwanre kpahen. Avwanre sa jẹ ojẹ ra vwọ kerhọ rẹ Jihova kerẹ Osun rẹ avwanre, rere avwanre dje Eshu phiyọ ọvwọrefian. Yẹrẹ avwanre sa jẹ Eshu kerẹ osun rẹ avwanre. (Une Rẹ Ejiro 73:28; se Isẹ 27:11.) Ihwo re kerhọ rẹ Jihova nonẹna bunru-un. Vwọrẹ uyota, ọ dia Ọghẹnẹ yen sun akpọ na-a. Ọ rha dia Ọghẹnẹ yen suo-on, kẹ ono yen suon?
ONO YEN SUẸN AKPỌ NA?
11 Jesu riẹn ohwo ro suẹn akpọ na. Vwẹ ẹdẹ ọvo, Eshu da “vwẹ uvie rẹ akpọ na ejobi vwọ nẹ, kugbe urinrin rọyen ejobi.” Eshu da ta kẹ Jesu nẹ, “Enana ejobi ke dia e wẹn, ọ da dianẹ wo diguẹ kẹ vwẹ re wọ da ga vwẹ.” (Matiu 4:8, 9; Luk 4:5, 6) Gba nọ oma wẹn, ‘ọ rha dia Eshu yen vwo usuon rẹ akpọ na-a, ọ sa vuẹ Jesu nẹ ọ cha vwẹ ayen kẹ?’ Ẹjo. Eshu yen vwo usuon na eje.
12 Ọkiọvo wo roro: ‘Mavọ ọ vwọ dianẹ Eshu yen suẹn akpọ na? Ọ dia Jihova Ọghẹnẹ ro me vwo ẹgba na, yen ma akpọ ma odjuvwu?’ (Ẹvwọphia 4:11) E, Ọyen ma ayen, ẹkẹvuọvo, Jesu djere phephẹn nẹ Eshu yen “osun rẹ akpọ nana.” (Jọn 12:31; 14:30; 16:11) Ọyinkọn Pọl se Eshu nẹ ọ yehẹ “[“ọghẹnẹ,” NW] rẹ akpọ nana.” (2 Kọrẹnt 4:3, 4) Ọyinkọn Jọn de ji si nẹ, “akpọ na ejobi hẹ obọ rẹ ogangan rẹ ohwo umwemwu na.”—1 Jọn 5:19.
MAVỌ YEN A CHA GHWỌRỌ AKPỌ RẸ IDẸBONO NA WAN?
13 Akpọ na miovwẹn phiyọ kẹdẹ kẹdẹ. A mrẹ ifovwin, umiovwo, ophiẹnvwe kugbe ozighi vwẹ asan eje. O vwo oborẹ ihworakpọ davwen te-e, ayen che se si ebẹnbẹn rẹ akpọ na no-o. Ẹkẹvuọvo, Ọghẹnẹ cha ghwọrọ akpọ rẹ Eshu na vwẹ ofovwin rẹ Amagidọn, kọ cha vwẹ akpọ kpokpọ rẹ ọvwata vwo wene.—Ẹvwọphia 16:14-16; ni Eta rẹ Odjefiotọ 10.
14 Jihova vwẹ Jesu Kristi vwo mu Ovie rẹ Uvie Rọyen rọhẹ odjuvwu. Ikpe buebun re wanre, Baibol na tare nẹ Jesu che sun kerẹ “Ọmọ rẹ ovie rẹ Ufuoma,” usuon rọyen che vwoba-a. (Aizaya 9:6, 7) Jesu vuẹ idibo rọyen nẹ ayen nẹrhovwo kpahen usuon nana: “Jẹn Uvie wẹn rhe, ru ẹguọnọ wẹn vwẹ akpọ na kirobo re ruẹ vwẹ obo odjuvwu.” (Matiu 6:10) Vwẹ Uyovwinrota 8 rẹ ọbe nana, avwanre che yono kpahen oborẹ Uvie rẹ Ọghẹnẹ cha reyọ ẹdia rẹ usuon akpọ na. (Se Daniẹl 2:44.) Uvie na ko che ru akpọ na phiyọ iparadaisi.—Ni Eta rẹ Odjefiotọ 11.
AKPỌ KPOKPỌ SIKẸRE RE!
15 Baibol na veri nẹ, “avwanre hẹrhẹ idjuvwu ekpokpọ kugbe akpọ rẹ ọvwata cha dia.” (2 Pita 3:13; Aizaya 65:17) Ọkiọvo, siẹrẹ Baibol na da ta ota kpahen “akpọ na,” o mudiaphiyọ ihworakpọ ri yeren vwẹ akpọ na. (Jẹnẹsis 11:1) Ọtiọyena, “akpọ kpokpọ” rẹ ọvwata na mudiaphiyọ ihwo re kerhọ rẹ Ọghẹnẹ, re je mrẹ ebruphiyọ rọyen.
16 Jesu veri nẹ, a cha vwẹ “arhọ ri bẹdẹ” kẹ ihwo ri che yerin vwẹ akpọ kpokpọ na. (Mak 10:30) Die yen avwanre che ru rere okẹ nana se vwo te avwanre obọ? Biko se Jọn 3:16 vẹ 17:3, wọ mrẹ ẹkpahọnphiyọ na. E jẹ a fuẹrẹn oborẹ Baibol na dje oborẹ akpeyeren cha dia vwevunrẹ Iparadaisi vwẹ otọrakpọ na.
17 Umwemwu, ofovwin vẹ ozighi rha cha dia-a. Irumwemwu gbe cha dia otọrakpọ na ọfa-a. (Une Rẹ Ejiro 37:10, 11) Ọghẹnẹ cha “nẹrhẹ ofovwi fue re te oba rẹ akpọ na.” (Une Rẹ Ejiro 46:9; Aizaya 2:4) Akpọ na kọ cha vọn vẹ ihwo ri vwo ẹguọnọ rẹ Ọghẹnẹ ri ji nyupho rọyen. Ufuoma kọ cha dia bẹdẹ bẹdẹ.—Une Rẹ Ejiro 72:7.
18 Idibo rẹ Jihova cha dia vwọrẹ ofuvwegbe. Vwẹ ọke awanre, ihwo rẹ Izrẹl da kerhọ rẹ Ọghẹnẹ, kẹ ayen dia vwọrẹ ofuvwegbe kidie Ọghẹnẹ vwẹrote ayen. (Livitikọs 25:18, 19) Vwẹ Iparadaisi, oshọ rẹ ohwo yẹrẹ emu vuọvo che mu avwanre-e. Avwanre ki che yeren akpọ rẹ ofuvwegbe ọkieje!—Se Aizaya 32:18; Maika 4:4.
19 Emu cha vọn asan eje. “E jẹn ọka buebun dia otọ na; vwẹ enu rẹ igbenu na etiyin i de kpogho.” (Une Rẹ Ejiro 72:16) Jihova “Ọghẹnẹ rẹ avwanre, o bruphiyọ kẹ avwanre nure,” ọtiọyena “akpọ na che yovwin emu buebun.”—Une Rẹ Ejiro 67:6.
20 Akpọ na ejobi cha dia iparadaisi. Ihwo che vwo iwevwin vẹ ogba iyoyovwin. (Se Aizaya 65:21-24; Ẹvwọphia 11:18.) Akpọ na ejobi cha dia yoyovwin kerẹ oborẹ ogba rẹ Idẹn pha jovwo. Jihova cha kẹ avwanre oborẹ avwanre guọnọre eje. Baibol na da ta kpahọn nẹ, “Wọwẹ ri rhie obọ wẹn, wọwẹ re vwẹ obo rẹ kohwo kohwo ọkpokpọ guọnọre kẹ.”—Une Rẹ Ejiro 145:16.
21 Ihworakpọ vẹ eranvwe che yerin kugbe. Eranvwe gbe cha wan ihworakpọ oma-a. Omotete dede cha djoshọ rẹ eranvwe re djoma-a.—Se Aizaya 11:6-9; 65:25.
22 Ega che no. Ọke rẹ Jesu vwọ hẹ akpọ, o sivwin ihwo buebun. (Matiu 9:35; Mak 1:40-42; Jọn 5:5-9) Ẹkẹvuọvo, kerẹ Ovie rẹ Uvie rẹ Ọghẹnẹ, Jesu che sivwin ihworakpọ eje. O gbi vwo ohwo ọvuọvo rọ tanẹ, “Me muọga-a.”—Aizaya 33:24; 35:5, 6.
23 Ihwo ri ghwuru che vrẹnushi. Ọghẹnẹ veri nẹ iduduru rẹ ihwo ri ghwuru na che vrẹnushi rhe. “Evrẹnushi herọ kẹ ihwo, te ihwo ọsoso te i ri jẹ ọsoso ẹdia.”—Se Jọn 5:28, 29; Iruo Rẹ Iyinkọn Na 24:15.
24 Avwanre eje vwo ojẹ rẹ avwanre cha jẹ. Ọ sa dia ojẹ re vwo yono kpahen Jihova, je ga yẹrẹ ru obo ri je avwanre. Avwanre da jẹ ojẹ ra vwọ ga Jihova, ebruphiyọ gbidiki che te avwanre obọ vwẹ ọke rọ cha obaro na. Ọshare ọvo vwọ vuẹ Jesu nẹ ọ karophiyọ ọyen o de ghwu, Jesu da vuẹ nẹ, “Me vẹ owẹ dia vwẹ Iparadaisi.” (Luk 23:43) E jẹ avwanre yono kpahen Jesu kpobarophiyọ, rere a mrẹ obo o che ru orugba rẹ ive Ọghẹnẹ wan.
[Enọ]
 1. Die yen ọhọre Ọghẹnẹ vwọ kẹ ihworakpọ?
 2. (a) Mavọ yen avwanre ru riẹn nẹ Ọghẹnẹ che ru ọhọre rọyen gba? (b) Die yen Baibol na ta kpahen akpeyeren rẹ bẹdẹ?
 3. Ọ vwọ dianẹ ihworakpọ muọga, ji ghwẹ na, onọ vọ yen wọ sa nọ?
4, 5. (a) Ono yen ta ota kẹ Ivi womarẹ ọrọdekọ vwẹ ogba rẹ Idẹn? (b) Mavọ yen ohwo rẹ uyota sa vwọ dia oji?
 6. Mavọ yen amakashe ọvo rhe vwọ dia ọvweghrẹn rẹ Ọghẹnẹ?
 7. (a) Diesorọ Adam vẹ Ivi vwo ghwu? (b) Diesorọ avwanre vwọ ghwa, ji ghwẹ?
8, 9. (a) Die yen Idẹbono guọnọre nẹ Adam vẹ Ivi vwo imuẹro kpahen? (b) Diesorọ Jihova rha ghwọrọ ihwo ri gbevwọsuọ na ugege yena-a?
10. Orhiẹn ọghanghanre vọ yen avwanre ohwo vuọvo che bru?
11, 12. (a) Die yen avwanre yono nẹ ọdavwini rẹ Eshu davwen Jesu ni? (b) Ẹkpo rẹ Baibol vọ yen djerephia nẹ Eshu yen suẹn akpọ na?
13. Diesorọ a vwọ guọnọ akpọ kpokpọ?
14. Ono yen Ọghẹnẹ vwo mu Ovie rẹ Uvie Rọyen? Die yen Baibol na ta kpahen Jesu?
15. Die yen “akpọ kpokpọ” na?
16. Okẹ ọghanghanre vọ yen Ọghẹnẹ cha vwọ kẹ ihwo ri che yerin vwẹ akpọ kpokpọ rọyen na, die yen e che ru rere okẹ nana ki se te avwanre obọ?
17, 18. Mavọ avwanre ru riẹn nẹ ufuoma vẹ ofuvwegbe cha dia akpọneje?
19. Diesorọ o vwo mu avwanre ẹro nẹ emu cha vọn asan eje vwẹ akpọ kpokpọ na?
20. Mavọ avwanre ru riẹn nẹ otọrakpọ na eje che hirhie phiyọ iparadaisi?
21. Mavọ avwanre ru riẹn nẹ ihworakpọ vẹ eranvwe che yerin kugbe?
22. Die yen Jesu che ru kẹ ihwo re muọga?
23. Die yen Ọghẹnẹ che ru kẹ ihwo ri ghwuru?
24. Mavọ wo rorori nẹ akpeyeren cha dia vwevunrẹ Iparadaisi?
[Uhoho rọhẹ aruọbe 38]
ỌDJẸKOKO
UYOTA 1: O VWO OBORESORỌ ỌGHẸNẸ VWỌ MA AVWANRE
“Ọvwata cha re ughwẹ rẹ otọ na, kọ dia enu rọye bẹdẹ.”—Une Rẹ Ejiro 37:29
Die yen ọhọre rẹ Ọghẹnẹ vwọ kẹ ihworakpọ?
Jẹnẹsis 1:28
Ọghẹnẹ guọnọre nẹ erua rhuẹrẹ akpọ na phiyọ iparadaisi rere ayen vwẹrote eranvwe na.
Aizaya 46:9-11; 55:11
Ọghẹnẹ che ru ọhọre rọyen gba, orọnvwọn vuọvo rọ cha dobọ rọyen ji herọ-ọ.
UYOTA 2: OBORESORỌ AKPEYEREN VWỌ DIA BẸNBẸN
“Akpọ na ejobi hẹ obo rẹ ogangan rẹ ohwo umwemwu na.”—1 Jọn 5:19
Ono yen suẹn akpọ na?
Jọn 12:31
Jesu se Eshu nẹ osun rẹ akpọ na.
Jems 1:13-15
Eshu vwo urhurusivwe kpahen obo re dia ọrọye-en.
Jẹnẹsis 2:17; 3:1-6
Eshu phiẹn Ivi, Adam vẹ Ivi nyupho rẹ Ọghẹnẹ-ẹ, ukuotọ rọyen Adam vẹ Ivi de ghwu.
Rom 3:23; 5:12
Avwanre ghwẹ kidie avwanre riuku rẹ umwemwu mie Adam
2 Kọrẹnt 4:3, 4
Eshu phiẹn ihwo.
UYOTA 3: UVIE ỌGHẸNẸ CHE PHI OBA PHIYỌ EBẸNBẸN NA
“Jẹn Uvie wẹn rhe, ru ẹguọnọ wẹn vwẹ akpọ na.”—Matiu 6:10
Die yen Jihova che ru?
Daniẹl 2:44
Uvie Ọghẹnẹ cha reyọ ẹdia rẹ usuon akpọ na.
Ẹvwọphia 16:14-16
Ọghẹnẹ cha ghwọrọ akpọ umwemwu nana vwẹ Amagidọn.
Aizaya 9:6, 7
Jihova vwẹ Jesu Kristi vwo mu Ovie rẹ Uvie Rọyen rọhẹ odjuvwu. Jesu che sun akpọ na.
UYOTA 4: UVIE RẸ ỌGHẸNẸ CHE RU AKPỌ NA PHIYỌ IPARADAISI
“Wọwẹ ri rhie obọ wẹn, wọwẹ re vwẹ obo ri kohwo kohwo ọkpokpọ guọnọre kẹ.”—Une Rẹ Ejiro 145:16
Die yen Uvie rẹ Ọghẹnẹ che ru kẹ avwanre?
Une Rẹ Ejiro 46:9
Umwemwu, ofovwin vẹ ozighi rha cha dia-a.
Aizaya 32:18; 65:21-24
Vwẹ akpọ kpokpọ na, ihwo ejobi che vwo iwevwin vẹ ogba iyoyovwin, ji yeren vwọrẹ ufuoma.
Une Rẹ Ejiro 72:16
Emu cha vọn asan eje.
Aizaya 11:6-9
Ihworakpọ vẹ eranvwe che yerinkugbe.
Aizaya 33:24; Iruo Rẹ Iyinkọn Na 24:15
Ega che no, ihwo ri ghwuru che vrẹnushi..
[Uhoho rọhẹ aruọbe 32]
Ọ rha dia Eshu yen suẹn akpọ na-a, ọ sa vuẹ Jesu nẹ ọ cha vwẹ usuon rẹ akpọ na vwọ kẹ?
[Uhoho rọhẹ aruọbe 37]

